
Հրաշափառ Հարության տոնի առիթով

Յանուն Հօր եւ Որդւոյ եւ 
Հոգւոյն Սրբոյ. ամէն։

«Քրիստոս յարեաւ ի մեռելոց,
Օրհնեալ է Յարութիւնն Քրիս­

տոսի»:

Սիրելի՛ բարեպաշտ ժողովուրդ 
ի հայրենիս և ի սփյուռս,

Քրիստոսի Սուրբ Հարության 
ցնծագին ավետիսով և  աստ­
վածային շնորհների հայցով բե­
րում ենք ամենքիդ հայրապետա­
կան Մեր սերը, օրհնությունն ու 
բարեմաղթանքները։

Փրկչի Սուրբ Հարության տո­
նը հռչակումն է մահվան հանդեպ 
կյանքի հաղթանակի. հաղթանակ, 
որի համար Աստվածորդին Իր 
անձը զոհաբերեց, հաղթանակ, 
որը հաստատվեց որպես մարդ­
կության հանդեպ աստվածային 
սիրո լուսաշող վկայություն։ Մեր 
Տերը հալածվեց, չարչարանքների 
ենթարկվեց, խաչվեց և մահը ճա­
շակեց։ Աստվածորդու անձնազո­
հության վշտագին իրողության 
հանդիման, ինչպես վկայում են 
ավետարանիչները, Տիրոջ աշա­
կերտներին ու հետևորդներին 
համակեցին վհատությունն ու 
հուսահատությունը։

Մահվան թվացյալ հաղթության 
տագնապի մեջ, սակայն, մշտա­
վառ հույս, զորություն ու ոգեշն­
չում դարձավ Քրիստոսի թափուր 
գերեզմանից հնչած Սուրբ Հարու­
թյան հրեշտակաձայն ավետիսը. 
«Չէ աստ, այլ յարեաւ» (Ղուկ. 
24.6)։ Այս ցնծալի ավետիսը, ար­
դարև, հաղթերգն  է Քրիստոսի 
փրկչական առաքելության։

Մեր Տերը՝ Հիսուս Քրիստոս, 
Իր հրաշափառ Հարությամբ 
կյանքն ազատագրեց մահվան 
շղթաներից, փրկության լույսը 
ծագեցրեց աշխարհում և  Իրեն 
հավատացողներին ժառանգորդ 
դարձրեց հավիտենական կյան­
քի և երկնքի արքայության՝ ըստ 
Իր կենարար խոստման. «Ով 
հավատում է Ինձ, թեպետ և մեռ­
նի, կապրի» (Հովհ. 11.25)։ Տի­
րոջ փրկչական առաքելությունը 
եղավ չարի դեմ Բարու, խավարի 
դեմ Լույսի, մահվան դեմ Կյանքի 
պայքար, որ պսակվեց Հարու­
թյան փառապանծ հաղթանակով։ 
«Ո՞ւր է, մա՛հ, քո հաղթանակը, 
ո՞ւր է, գերեզմա՛ն, քո խայթոցը» 
(Ա Կորնթ. 15.55),— քաջալեր­

ված բարձրաձայնում է առաքյա­
լը։ Աստվածորդու Հարությամբ 
աշխարհի առջև բացվում է հա­
վիտենության և փրկության ճա­
նապարհը, և  երկրավոր իրա­
կանությունը սահմանավորից 
ընդարձակվում է դեպի անսահ­
մանը, դեպի երկնայինը։

Սիրելի՛ բարեպաշտ հավա­
տավոր զավակներ, Քրիստոսի 
Սուրբ Հարությամբ, հիրավի, 
վերափոխվում  է մարդկության 
պատմությունը, բացահայտ­
վում  է կյանքի իմաստը։ Հա­
րության շնորհը փրկություն  է 
պարգևում բարի, արդար և հա­
վատավոր կյանքի համար, Տիրոջ 
հետևորդներին արժանացնում 
աստվածային առատ օրհնու­
թյունների ու բարիքների, ուրա­
խակից դարձնում երկնայիններին 
և մասնակից՝ հավերժական երա­
նության անանց բերկրանքին։ 
Տիրոջ փրկարար կամքին հակա­
ռակ՝ չար ու մեղսալի ընթացքը, 
սակայն, դատապարտություն  է 
և հավիտենական պատիժ՝ ան­
վերջանալի տանջանքների մեջ։

Այսօր, ցավոք, ականատես ենք 
կործանարար դրսևորումների 
աշխարհի տարբեր կողմերում, 
որտեղ մոլեգնում  են անարդա­
րություններ, ատելություն ու 
թշնամանք։ Պատերազմն ու 
ավերածությունները, մահն ու 
սովը ահասարսուռ արհավիրք­
ներ են սփռում, խեղում մարդ­
կային կյանքեր, թշվառության 

մատնում բազմահազար ընտա­
նիքների։ Քաղաքական, տնտե­
սական ու ռազմական հակամար­
տությունների հորձանուտում 
ոտնահարվում  են ազգերի ու 
պետությունների իրավունքներ, 
անտեսվում խղճի և բարոյակա­
նության արժեքներ, ավերվում 
հոգևոր-մշակութային համա­
մարդկային ժառանգություն։ Այս 
փոթորկահույզ իրավիճակներում 
տառապող մարդկությունը տեն­
չում  է խաղաղություն, փափա­
գում աղետների ու բռնություննե­
րի ավարտ, համերաշխություն ու 
երջանկություն։

Աշխարհաքաղաքական ներ­
կա տագնապալի զարգացում­
ների պայմաններում ազգային 
ու հայրենական մեր կյանքը ևս 
գտնվում է լրջագույն հիմնախն­
դիրների առջև։ Անվտանգային 
մարտահրավերների հետևան­
քով ստեղծված բարդ կացու­
թյունն առավել ծանրանում  է 
ներքին պառակտումներով ու 
ճգնաժամային նոր իրավիճակ­
ներով։ Մտահոգիչ են նաև մեր 
իրականության մեջ չդադարող 
մերժելի գործողություններն ու 
արշավները՝ ընդդեմ ազգային 
և քրիստոնեական մեր ինքնու­
թյան ու անցյալի։ Հավաքական 
մեր հիշողության մեջ որպես բաց 
վերք է շարունակում մնալ քսա­
ներորդ դարասկզբին՝ 110 տարի 
առաջ, Օսմանյան կայսրությու­
նում իրագործված Հայոց ցեղաս­

պանությունը, որի չփարատվող 
ցավը խորանում  է այդ սոսկա­
լի ոճրագործությունը կասկածի 
տակ դնելու կամ ժխտելու դատա­
պարտելի փորձերով և աշխար­
հում տեղ գտնող նոր ցեղասպան 
գործողություններով։ Ոճրագործ 
այդ դրսևորումներից էր վերջերս 
մեր ժողովրդի նկատմամբ իրա­
կանացված եղեռնագործությունը՝ 
Արցախի բռնազավթումը և ար­
ցախահայության բռնի տեղահա­
նությունը հայրենի հողից։

Մենք, սիրելի՛ ժողովուրդ հա­
յոց, Տիրոջ Հարության շնորհի 
ժառանգորդներն ենք և այդ ան­
խախտ հավատով ի զորու  ենք 
մեր տառապանքներն ու կո­
րուստները վերափոխելու ազ­
գային վերածննդի՝ հավատարիմ 
մնալով տերունավանդ պատգամ­
ներին, անսակարկ սեր ու նվի­
րում դրսևորելով մեր ժողովրդի 
ու հայրենիքի հանդեպ։ Հայրա­
պետական Մեր հորդորն է՝ ազգի 
շահը վեր դասել անձնական ու 
խմբային նկրտումներից, պար­
տադրվող հայրենավնաս քայ­
լերից։ Մերժենք մեր կյանքից 
կեղծիքն ու սուտը, իսպառ հեռու 
վանենք ազգակործան բարքերն 
ու արարքները, մեր անցյալը, 
պատմական հիշողությունները 
նսեմացնող ու արժեզրկող, մեր 
ապագան վտանգող խոսքերն 
ու գործերը։ Համախմբվենք մեր 
հավատքի, ինքնության, արժեք­
ների, պատմության, մեր պետու­
թյան և ապագայի համընդհանուր 
տեսլականի, այն ամենի շուրջ, 
ինչը նվիրական է, ինչը միավո­
րում է մեզ ամենքիս որպես ազգ 
ի Հայաստան և ի սփյուռս։ Միա­
բանությունն է մեր ազգի հզորաց­
ման և արժանապատիվ կյանքի 
վերականգնման ամուր և հուսա­
լի հիմքը։ Արդ, լինենք միաբան ու 
միասնական՝ համախոհությամբ 
և մեր ողջ ներուժի գործադրումով 
դիմագրավելու մեզ պատուհա­
սած փորձությունները։ Ողբեր­
գություններն ու դժվարություն­
ները կդադարեն, եթե ապրենք 
հավիտենական կյանքի համար, 
ամենուր Փրկչի օրինակով խա­
վարի մեջ լինենք լույսի ջահակիր­
ներ, լինենք մարտիկներ ընդդեմ 
անարդարության ու չարիքի։ Մեր 
ազգի ու հայրենիքի վերհառնու­
մը նաև իրական դարձնենք նոր 
զավակների ծնունդով և մատաղ 

սերնդի արժանավոր կրթությամբ 
ու դաստիարակությամբ՝ ապա­
հովելով հայության հարատև ըն­
թացքը դեպի գալիքի հուսառատ 
հորիզոններ։ Մեր ժողովուրդը, որ 
Փրկչին ապավինած՝ ավերներ ու 
նախճիրներ է հաղթահարել, չի 
կարող այսօր հանձնվել ու տրվել 
մահին, այլ պիտի լինի կրողը հա­
րության հույսի ու շնորհի՝ անն­
կուն ոգով և անխախտ հավատով 
միշտ ազդարարելով. «Քրիստոս 
յարեաւ ի մեռելոց»։

Քրիստոսի Հարության կեն­
սապարգև այս ավետիսով Մեր 
ողջույնն ենք բերում մեր Սուրբ 
Եկեղեցու Նվիրապետական 
Աթոռների գահակալներին՝ 
Ն.  Ս.  Օ.  Տ.  Տ. Արամ Ա Մեծի 
Տանն Կիլիկիո Կաթողիկոսին, 
Երուսաղեմի Հայոց Պատրիարք 
Ամենապատիվ Տ. Նուրհան ար­
քեպիսկոպոս Մանուկյանին, 
Կոստանդնուպոլսի Հայոց Պատ­
րիարք Ամենապատիվ Տ. Սահակ 
արքեպիսկոպոս Մաշալյանին, 
քույր Եկեղեցիների Պետերին՝ 
մաղթելով գահակալության ար­
դյունավոր, արևշատ տարիներ։ 
Հայրապետական Մեր օրհնու­
թյունն ու բարեմաղթանքներն ենք 
հղում նաև մեր Սուրբ Եկեղեցու 
ողջ հոգևոր դասին և համայն հա­
վատավոր Մեր ժողովրդին։ Տի­
րոջ սերը, օգնականությունն ու 
ողորմությունը թող պահապան 
լինեն ազգիս ու հայրենյաց:

Սուրբ Հարության այս լուսա­
շող առավոտ, սիրելի՛ բարեպաշտ 
ժողովուրդ, աղոթենք միասին առ 
Հարուցյալ Քրիստոս՝ աշխարհի, 
մեր ժողովրդի և հայրենիքի խա­
ղաղության, ապահովության ու 
անվտանգության համար։ Մեր 
հայցն է, որ Հարության կենսա­
նորոգ շնորհները վերափոխեն 
մարդկության կյանքը բարու­
թյամբ, արդարությամբ ու համե­
րաշխությամբ։ Թող աստվածային 
երկնառաք պարգևներով գո­
տեպնդվի մեր ազգը, հաղթահա­
րի առկա բոլոր նեղություններն ու 
դժվարությունները և կերտի նո­
րանոր նշանակալի ձեռքբերում­
ներ՝ ի զորացում և ի փառս մեր 
հայրենիքի և ի հավետ պայծա­
ռություն համայն հայության այ­
սօր և միշտ և հավիտյանս. ամեն։

Քրիստոս յարեաւ ի մեռելոց,
Օրհնեալ է Յարութիւնն Քրիս­

տոսի։

Ն. Ս. Օ. Տ. Տ. Գարեգին Բ Ամենայն Հայոց Կաթողիկոսի խոսքը Հայոց ցեղասպանության սուրբ 
նահատակների հիշատակության օրվա առիթով

«Դու չես լքի նրանց, ովքեր փնտրում են Քեզ, Տեր» 
(Սաղմ. 9.11):

Սիրելի՛ բարեպաշտ ժողովուրդ,
Այսօր Հայաստանում և ի սփյուռս աշխարհի ոգեկո­

չում ենք Հայոց ցեղասպանության 110-րդ տարելիցը՝ 
խոնարհումով և աղոթքով հիշելով մեր սուրբ նահա­
տակներին, որոնք մարտիրոսության պսակն ընդունե­
ցին «վասն հաւատոյ և վասն հայրենեաց»։

20-րդ դարասկզբին Օսմանյան կայսրության կողմից 
կազմակերպված հրեշավոր ցեղասպանությանը զոհ 
դարձան մեր ժողովրդի մեկ և կես միլիոն զավակներ։ 
Իրագործված եղեռնի և հայրենազրկումի մեծ ողբեր­
գությունները, սակայն, չկարողացան սպառել մեր ազգի 
կենսական ուժերը։ «Ճնշված, բայց ոչ՝ ընկճված, կարո­
տյալ, բայց ոչ՝ հուսահատ, հալածված, բայց ոչ՝ լքված» 
(Բ Կորնթ. 4.8—9) մեր ժողովուրդը վերապրեց՝ ապավի­
նելով խաչված և հարություն առած Փրկչին աշխարհի, 
վերապրեց հանուն արդարության ամենօրյա պայքա­
րով, իր ինքնությանը կառչած և Հայոց արդար դատի 
հաղթանակի հավատով։ Աստվածպարգև մեր հինա­
վուրց հայրենիքի հանդեպ սերը, նվիրվածությունն իր 
սրբություններին, հավատարմությունն իր պատմու­
թյանն ու դարավոր հիշատակներին զորացրին ազգիս 
աշխարհի տարբեր երկրներում նոր կյանք ընձյուղելու, 
իսկ Արարատի փեշերին՝ Արևելյան Հայաստանում, ան­
կախ պետականություն վերակերտելու։ «Դու չես լքի 
նրանց, ովքեր փնտրում են Քեզ, Տեր»՝ սուրբգրային 
հուսառատ խոսքի հավատով ազգիս զավակները ամե­
նուր դիմակայեցին ժամանակների փորձություններին, 
կենարար ավիշ առան՝ ազգային-հոգևոր իրենց կյանքը 
վերականգնելու, բարձր արվեստ ու մշակույթ ստեղծե­
լու և գիտություն ու կրթություն զարգացնելու։

Հիշատակի այս նվիրական օրը, սիրելինե՛ր, աշ­
խարհում ամեն տեղ մեր ժողովրդի զավակները իրենց 
քայլերն են ուղղում դեպի եկեղեցիներ և Մեծ եղեռ­
նի հուշակոթողներ՝ վերանորոգելու հանձնառության 
սրբազան ուխտը՝ իբրև պետություն, իբրև Եկեղեցի 
և ժողովուրդ շարունակելու մշտական ջանքերը Հայոց 
ցեղասպանության ճանաչման համար։ Արդարև, մարդ­
կության ու մարդկայնության դեմ գործված ոճրագոր­
ծությունները չունեն ո՛չ արդարացում և ո՛չ վաղեմու­
թյան ժամկետ։ Հայոց ցեղասպանության ճանաչումն ու 
համընդհանուր դատապարտումը առաքելություն է մեր 
ժողովրդի և քաղաքակիրթ ողջ մարդկության համար: 

Շնորհիվ աշխարհասփյուռ մեր ժողովրդի համախումբ 
ջանքերի և միջազգային հանրության աջակցության՝ 
բազմաթիվ երկրներ ու իրավապաշտպան կազմա­
կերպություններ իրենց ձայնն են բարձրացրել հանուն 
արդարության և Հայոց ցեղասպանությունը ճանաչել 
ու որակել են որպես մարդկության դեմ իրագործված 
հանցագործություն։

Հայոց ցեղասպանության դատապարտումը չպիտի 
սահմանափակվի սոսկ հուշարձանների մոտ համախմ­
բումով, այլ պիտի գործադրվեն հետևողական քայլեր՝ 
մեր ժողովրդի հանդեպ արդարությունը վերականգնե­
լու և կանխելու նման ողբերգությունները։ Առանց այ­
սօրինակ հանցագործությունների դատապարտման, 
առանց պատմական արդարության հետ առերեսվե­
լու՝ հնարավոր չէ խաղաղություն հաստատել ազգերի 
և պետությունների միջև և սերունդներին փոխանցել 
լուսավոր ապագա։ Ապահով ու անվտանգ աշխարհ կա­
ռուցելու ճանապարհը բացառումն է բռնությունների, 
պատերազմների, ատելության ու թշնամանքի հրահ­
րումների։ Մեր արդար դատի պահանջատիրությունը 
չունի իր մեջ ատելություն ու թշնամանք։ Պահանջա­
տիրությունը ցուցիչն է ազգային մեր արժանապատ­
վության և հարացույցը՝ մեր սուրբ նահատակների 
նկատմամբ հարգանքի ու նրանց հիշատակի առջև մեր 
խոնարհումի: Պահանջատիրությունը մեր պատաս­
խանատվությունն է գալիք սերունդների առջև։

Սիրելի՛ ժողովուրդ հայոց, մերօրյա ծանր ու դժվա­
րին իրավիճակում, երբ նոր ցեղասպանության իրա­
կանացմամբ այլևս բռնազավթված և հայաթափված է 
Արցախը, և Հայաստանը գտնվում է անվտանգային 
սպառնալիքների առջև, առավել հրամայական է ան­
սասան պահել հավատարմությունը հավատք, ազգ ու 
հայրենիք նվիրական արժեքներին, հրամայական է 
միաբանվել ու մշտապես գործել արդարության հաղ­
թանակի համար և վերափոխել մեր կյանքի ընթաց­
քը՝ հանուն ազգային վերազարթոնքի։ Տերը չի լքում 
Իրեն փնտրողներին. այս անխախտ համոզումով շա­
րունակենք արիաբար դիմակայել մեզ բաժին ընկած 
փորձություններին և համատեղ ուժերով բարեզար­
դել ազգային և հայրենական մեր կյանքը։ Հակառակ 
առկա անվտանգային սպառնալիքների և շարունակ­
վող ներազգային պառակտվածության, հակառակ մեր 
իրականության մեջ տեղ գտնող պատմության ու ար­
ժեքային խեղաթյուրումների, քարոզվող այլևայլ կեղծ 
ընկալումների՝ նախանձախնդիր լինենք հոգևոր ու 
բարոյական մեր արժեքների պահպանությանը և զո­
րանանք հայրենիքի ու ազգի հանդեպ սիրով։ Հիրա­
վի, մեր նախնյաց ժառանգության նկատմամբ հավա­
տարմությունը, համազգային համերաշխությունն ու 
հայրենիքի հանդեպ պարտքի բարձր գիտակցությունը 
երաշխիքն են մեր ազգի հարատևության և անկախ պե­
տականության գոյության։

Մեր սուրբ նահատակների հիշատակն այսօր մեզ 
ազդարարում  է հրատապությունը ազգային միաս­
նականության։ Մեր համախոհության մեջ է գործում 
Աստված Իր օրհնությամբ ու շնորհներով։ Այս ուղիով 
առաջնորդվելով, սիրելինե՛ր, պիտի կարողանանք 
ապահովել անվտանգությունն ու բարօրությունը մեր 
հայրենիքի և իրագործել ապագայի մեր տեսիլքներն ու 
երազանքները։

Այս հավատով աղոթք վերառաքենք առ Աստված 
և հայցենք մեր սուրբ նահատակների բարեխոսությու­
նը, որ մարդկության կյանքում տեղ չգտնեն եղեռնական 
ոճրագործությունները, և հարուցյալ Քրիստոսի շնորհ­
ների ներքո խաղաղ ու ապահով լինեն մեր հայրենիքն 
ու մեր ժողովուրդը ի սփյուռս աշխարհի, և հույսով 
ամուր ու սիրով միասնական՝ ի զորու լինենք հաղթա­
հարելու մեր առջև ծառացած բոլոր փորձությունները:

Թող հարուցյալ մեր Տեր Հիսուս Քրիստոսի ողորմու­
թյունը, օրհնություններն ու խաղաղությունը լինեն մեզ 
հետ և ամենքի, այսօր և միշտ. ամեն։

Հայրապետական Սուրբ Պատարագ Մայր Աթոռում Սուրբ Հարության տոնի առիթով

Ապրիլի 20-ին մեր Տեր և Փրկիչ 
Հիսուս Քրիստոսի Հրաշափառ 

Սուրբ Հարության տոնի առիթով 
համայն հայության հոգևոր կենտ
րոն Մայր Աթոռ Սուրբ Էջմիած
նում Սուրբ և Անմահ Պատարագ 
մատուցեց Ն. Ս. Օ. Տ. Տ. Գարեգին 
Երկրորդ Ծայրագույն Պատրիարք 
և Ամենայն Հայոց Կաթողիկոսը:

Մայր Տաճարի զանգերի ավե
տաբեր ղողանջների ներքո հայ
րապետական խաչվառազարդ 
թափորը Ամենայն Հայոց Կաթո
ղիկոսին Վեհարանից ամպհովա
նիով առաջնորդեց դեպի Մայր 
Տաճար:

Հայրապետական ամպհովա
նին այս տարի կրում էին ՀՀ առող
ջապահության նախարարության 
գլխավոր սրտաբան, «Էրեբունի» 
ԲԿ սրտաբանական կենտրոնի 
ղեկավար Համլետ Հայրապետյա
նը, Երևանի գլխավոր մանկական 
վիրաբույժ, ԵՊԲՀ-ի մանկական 
վիրաբուժության ամբիոնի  դո
ցենտ, բ. գ. թ. Նիկոլայ Դալլաքյանը, 
«Աստղիկ» ԲԿ-ի տնօրեն Ասատուր 
Ասատրյանը և ՀՀ առողջապահու
թյան նախարարության գլխավոր 
անեսթեզիոլոգ, «Նաիրի», «Էրեբու
նի» ԲԿ-ի անեսթեզիոլոգիայի ծա
ռայությունների ղեկավար, Երևա
նի՝ վերջույթների վերակառուցման 
և երկարացման կենտրոնի անես

թեզիոլոգիայի և ինտենսիվ թերա
պիայի բաժանմունքի ղեկավար 
Անատոլի Գնունին:

Վեհափառ Հայրապետին որ
պես առընթերականեր սպասավո
րում էին Մայր Աթոռ Սուրբ Էջմիած
նի վարչատնտեսական բաժնի 
տնօրեն Գերաշնորհ Տ.  Մուշեղ 
եպս. Բաբայանն ու Ավստրալիա
յի և Նոր Զելանդիայի հայոց թեմի 
առաջնորդ Գերաշնորհ Տ. Վարդան 
եպս. Նավասարդյանը:

Հայրապետական Սուրբ Պա
տարագին ներկա էին Գերագույն 
հոգևոր խորհրդի անդամներ, 

Մայր Աթոռի բարերարներ, Հա
յաստանում հավատարմագրված 
դիվանագիտական առաքելու
թյունների և միջազգային կազմա
կերպությունների ղեկավարներ ու 
ներկայացուցիչներ, քաղաքական-
հասարակական գործիչներ և բա
զում ուխտավոր հայորդիներ:

Արարարողության ընթացքում 
Նորին Սրբությունը Սուրբ Էջմիած
նից համայն հայությանը հղեց 
հայրապետական իր պատգամը՝ 
փոխանցելով «Քրիստոս յարեաւ 
ի  մեռելոց» հրեշտակաբարբառ 
ավետիսը:

Ավագ շաբաթը Մայր Աթոռ Սուրբ Էջմիածնում
Հիսուս Քրիստոսի Վերջին ընթրիքի 
և Սուրբ Հաղորդության խորհրդի 
հաստատման հիշատակությունը Մայր 
Աթոռում

Ապրիլի 17-ին՝ Ավագ հինգշաբթի, Հայաստանյայց Առա
քելական Սուրբ Եկեղեցին հիշատակեց մեր Տեր և Փրկիչ 
Հիսուս Քրիստոսի Վերջին ընթրիքը և Սուրբ Հաղորդության 
խորհրդի հաստատումը: Այս առիթով առավոտյան Մայր Տա
ճարում կատարվեց Ապաշխարողաց կարգ, այնուհետև՝ Մի
ջօրեի ժամերգություն:

Ժամերգության ավարտին Միածնաէջ Տաճարում ձեռամբ 
Մայր Աթոռի փոխլուսարարապետ Հոգեշնորհ Տ. Դավիթ 
աբղ. Օհանյանի մատուցվեց Սուրբ Պատարագ՝ ի հիշատակ 
Վերջին ընթրիքի ժամանակ մեր Տեր Հիսուս Քրիստոսի կող
մից Սուրբ Հաղորդության խորհրդի հաստատման:

Սուրբ Պատարագի ընթացքում ընթերցվեց նաև Սուրբ 
Բարսեղ Կեսարացու «Սուրբ Հաղորդության մասին» ճառը:

Ոտնլվայի կարգը Մայր Աթոռում

Ապրիլի 17-ին՝ Ավագ հինգշաբթի, Միածնաէջ Մայր Տա
ճարում Ն. Ս. Օ. Տ. Տ. Գարեգին Երկրորդ Ծայրագույն Պատ
րիարք և Ամենայն Հայոց Կաթողիկոսի հանդիսապետու
թյամբ կատարվեց Ոտնլվայի կարգը:

Սրբազան արարողության ընթացքում՝ սուրբգրային ըն
թերցումներից հետո, Ամենայն Հայոց Կաթողիկոսն օրհնեց 
խորանի վրա դրված ջուրն ու յուղը։ Ապա շարականների 
երգեցողության ներքո, Աստվածորդու օրինակով, Նորին 
Սրբությունը ծնրադիր լվաց և յուղով օծեց Մայր Աթոռ Սուրբ 
Էջմիածնի միաբաններ Գերաշնորհ Տ. Վահան եպս. Հով
հաննիսյանի, Հոգեշնորհ Տ. Մաշտոց աբղ. Մխիթարյանի, 
Բարեշնորհ Արման սրկ. Մանուկյանի, Գևորգյան հոգևոր 
ճեմարանի սաներ Դավիթ սրկ. Ղամբարյանի, Արմեն դպիր 
Գրիգորյանի, ԵՊՀ-ի աստվածաբանության ֆակուլտետի 

ուսանողներ Դավիթ Գրիգորյանի, Արթուր Մանուկյանի, ՀՀ 
ՊՆ N զորամասի ժամկետային զինծառայողներ Խաչիկ 
Մինասյանի, Գոռ Գևորգյանի, «Էօրնեկեան» հանրակրթա
կան դպրոցի աշակերտներ Համբարձում Խանզաձյանի, 
Մհեր Ավագյանի, ինչպես նաև մանուկներ Օհան Օհանյանի, 

Սպարտակ Գասպարյանի, Դավիթ և Տիգրան Պետրոսյան
ների ոտքերը։

Արարողության ավարտին Ամենայն Հայոց Հայրապետը 
«Պահպանիչ» աղոթքով օրհնեց ներկա բարեպաշտ ժո
ղովրդին, որից հետո օրհնված յուղը բաժանվեց հավատա
ցյալներին։

Խավարման կարգը Մայր Տաճարում

Ապրիլի 17-ին՝ Ավագ հինգշաբթի երեկոյան, Միածնաէջ 
Մայր Տաճարում, նախագահությամբ Ն. Ս. Օ. Տ. Տ. Գարեգին 
Երկրորդ Ծայրագույն Պատրիարք և Ամենայն Հայոց Կաթո
ղիկոսի, կատարվեց Խավարման կարգը։

Խաչելության կարգը և Թաղման կարգը 
Միածնաէջ Մայր Տաճարում

Ապրիլի 18-ին՝ Ավագ ուրբաթ, Միածնաէջ Մայր Տաճարում, 
նախագահությամբ Ն. Ս. Օ. Տ. Տ. Գարեգին Երկրորդ Ծայրա
գույն Պատրիարք և Ամենայն Հայոց Կաթողիկոսի, կատար
վեցին Խաչելության կարգը և Թաղման կարգը։

Սուրբ Հարության Ճրագալույցի Պատարագը Մայր Աթոռ Սուրբ Էջմիածնում

Ապրիլի 19-ին՝ Ավագ շաբաթ օրվա երեկո
յան, մեր Տեր և Փրկիչ Հիսուս Քրիստոսի 

Հրաշափառ Սուրբ Հարության տոնի առի
թով, Ն. Ս. Օ. Տ. Տ. Գարեգին Երկրորդ Ծայրա
գույն Պատրիարք և Ամենայն Հայոց Կաթո
ղիկոսի հանդիսապետությամբ, Միածնաէջ 
Մայր Տաճարում մատուցվեց Սուրբ և Անմահ 
Պատարագ:

Պատարագիչն էր Մայր Աթոռ Սուրբ Էջ
միածնի դիվանապետ Գերաշնորհ Արշակ 
արք. Խաչատրյանը: Մինչ Սուրբ Պատարա
գը կատարվեց Ճաշու երրորդ ժամերգու
թյունը, ապա կարդացվեցին սուրբգրային 
ընթերցվածքներ, որից հետո Մայր Աթոռի 
չորս միաբան սարկավագներից ընթերցեցին 
Դանիել մարգարեի թուղթը:

Սրբազան արարողությանը ներկա  էին 
Մայր Աթոռի բարերարներ, քաղաքական-
հասարակական գործիչներ և բազում ուխ
տավոր հայորդիներ:

Արշակ արքեպիսկոպոսը, իր քարոզում 
անդրադառնալով Հարության խորհրդին, 
ընդգծեց, որ երկու հազար տարվա հեռավո
րությունից հետո էլ Տիրոջ Հրաշափառ Սուրբ 
Հարությունը շարունակում է գերել մարդ
կանց հոգիները, չսպառվող հույս ու հավատ 
ներշնչել քրիստոնյաների սրտերին։

Այնուհետև, խոսելով Հիսուս Քրիստոսի 
կյանքի վերջին օրերի ողբերգական իրա
դարձությունների մասին, ի մասնավորի 
նշեց. «Թվում էր՝ Հիսուսի մահվամբ ավարտ
վեց մարդկային կյանքի հերթական մի պատ
մություն։ Թվում էր՝ եղավ այն, ինչ լինում է 
միշտ. մահը կլանեց հերթական զոհին։

Այսպես անհիշատակ ու անփառունակ 
կավարտվեր Քրիստոսի ու քրիստոնեության 
պատմությունը, եթե մահը հաղթեր կյան
քին, և եթե կնքված մնար գերեզմանի քարը։ 
Կավարտվեր, եթե չհնչեր խավարը ճեղքող 
հրեշտակաձայն ավետիսը. «Քրիստոս յա
րեաւ ի մեռելոց»:

Հարության հրաշքով Հիսուս լիարժեքորեն 
բացահայտեց Իր Աստվածությունը։ Հիսուսի 
հարությամբ իմաստավորվեցին Նրա կրած 
հալածանքներն ու չարչարանքները, Նրա 
խաչելության, մահվան ու թաղման խոր
հուրդները։ Քրիստոսի հարությամբ մահը 
դադարեց կյանքի առջև ծառացած անհաղ
թահարելի պատնեշ լինելուց, այլ դարձավ մի 
դուռ, որ բացվում է դեպի հավերժություն։ Եվ 
դրա համար Քրիստոս ասում է. «Ես եմ Հա

րությունն ու կյանքը. ով հավատում է Ինձ, 
թեպետ և մեռնի, կապրի» (Հովհ. 11։25—26)։

Քրիստոսի Հարության տիեզերական 
ծավալները, սակայն, երբեք ու երբեք չեն 
նսեմացնում կամ ոչնչացնում երկրավոր 
կյանքի արժեքը, այլ այն դարձնում են հա
վիտենության նախասրահ։ Առանց Հարու
թյան՝ երկրավոր կյանքը դատապարտված է 
վերածվելու մի մրցասպարեզի, ուր մրցա
նակ են դառնում փչացող նյութը, խամրող 
գեղեցկությունը, ջլատվող ուժը և փոշիա
ցող իշխանությունը։ Առանց Հարության՝ 
ջնջվում  են բնագծերը մեղքի ու առաքի
նության, բարու և  չարի, լույսի և  խավա
րի։ Առանց Հարության՝ չկա՛ն սահմաններ, 

ու չկա՛ն ուղենիշեր, չկա՛ն նպատակներ, ու 
չկա՛ն միջոցներ, և վերջապես, չկա՛ կյանք, 
այլ կա միայն ու միայն սրընթաց ու աննպա
տակ մի վազք դեպի գերեզման։ Այսպես է 
Հարության ժխտումը ոչնչացնում կյանքը 
և մարդուն մղում ինքնաստվածացման, սե
փական ցանկությունների ու իրավունքների 
բացարձակացման։ Մինչդեռ Հարության լույ
սի ներքո կյանքի յուրաքանչյուր հանգրվան՝ 
ծնունդից մինչև մահ, փրկության մի օղակ է 
հավերժության շղթայում։ Հարության լույսի 
ներքո երկրի գործերն արձագանք են ստա
նում հավերժության մեջ, երկրի ջանքերը 
գանձեր են դառնում երկնքում։ Եվ կրկին ու 
կրկին ճշմարիտ է սուրբ առաքյալը. «Եթե 

Քրիստոս հարություն չի առել, ընդունայն է 
ձեր հավատը» (Ա Կորնթ. 15։17)»:

Ապա դիմելով հավատավոր ժողովրդին՝ 
պատարագիչ սրբազանը նկատեց, որ Սուրբ 
Հարության խորհուրդը կյանք ու փրկություն 
պիտի դառնա նաև այսօր մեզ համար։

«Ես չունեմ խոսքեր՝ համոզելու ձեզ Հա
րության ճշմարտացիության մեջ, ես չունեմ 
բառեր՝ հավաստիացնելու ձեզ հավիտենա
կան կյանքի իսկության մեջ։ Ունեմ միայն 
համոզում, որ չի՛ կարող կյանքը սահմանա
փակվել անիմաստ ու ողբերգական մահ
վամբ։ Ունեմ համոզում, որ չի՛ կարող կյանքն 
ավարտվել լացով ու ողբերգությամբ, և չի՛ 
կարող գերեզմանը դառնալ կյանքի ողջ ու 
ամբողջ էությունն ու բովանդակությունը։ 
Եվ ունեմ համոզում, որ Հիսուս իսկապես 
Հարություն է առել, և դրանով է հենց Նա 
Աստված։ Աստված չի կարող մահանալ։ Եթե 
Աստված մեռած է, ուրեմն ընդունայն են ոչ 
միայն մեր քարոզությունն ու մեր հավատքը, 
այլև մեր ողջ կյանքը, և աննպատակ՝ մեր 
ողջ ընթացքը։ Իսկ քանի որ աննպատակ 
չէ մեր կյանքը, ուրեմն ճշմարիտ է Հիսուսի 
Հարությունը, և անժխտելի՝ Աստծո լինելիու
թյունն ու մասնակցությունը մեր կյանքին։ Եվ 
վերջապես, ավելի դյուրին է հավատալ այն 
բանին, որ Աստված իրապես Հարություն է 
առել, քան նրան, որ Աստված շարունակում է 
մնալ մահացած»,— ասաց սրբազան հայրը՝ 
հորդորելով հավատացյալներին փորձու
թյունները վերածել կամքի զորացման, մեր
ժել թերահավատությունն ու կասկածները, 
սայթաքելուց հետո վեր կենալ, մեղանչելուց 
հետո չդադարել մնալ Հարության մարտիկ, 
հուսախաբությունից հետո չպարպվել հույ
սից, պայքարել մեղքի դեմ, պայքարել կյան
քի ու արժանապատվության, հավատքի 
և ինքնության, առաջընթացի ու կատարե
լագործման համար»։

Հավարտ Սուրբ Պատարագի՝ Ամենայն 
Հայոց Կաթողիկոսը բարձրացավ Ավագ 
Սուրբ Խորան և Սուրբ Սեղանի կանթեղից 
վառեց Հիսուս Քրիստոսին խորհրդանշող 
մոմը, որից կենսատու լույսը բաշխվեց հա
վատացյալներին:

Պատարագի սրբազան արարողությունից 
հետո Մայր Աթոռի միաբանությունը մեկտեղ
վեց Վեհարանում, ուր, նախագահությամբ 
Հայոց Հովվապետի, կատարվեց Սուրբ Հա
րության տնօրհնեք:

Ապրիլի 15-ին	 ՀԲԸՄ-ի «Բացահայտիր Հայաստանը» ծրագրի 
մասնակիցներին

Ն. Ս. Օ. Տ. Տ. Գարեգին Երկրորդ Ծայրա
գույն Պատրիարք և Ամենայն Հայոց Կաթո
ղիկոսը Մայր Աթոռ Սուրբ Էջմիածնում ընդու
նեց Հայկական բարեգործական ընդհանուր 
միության (ՀԲԸՄ) «Բացահայտիր Հայաստա
նը» հայրենաճանաչության ծրագրին մաս
նակից սփյուռքահայ երիտասարդներին։

Իր օրհնությունն ու հայրական պատ
գամը բերելով երիտասարդներին՝ Հայոց 
Հայրապետը բարձր գնահատեց ՀԲԸՄ-ի 
իրականացրած նմանօրինակ ծրագրերը, 
որոնց շնորհիվ Սփյուռքի երիտասարդ հա
յորդիները հնարավորություն են ստանում 

հաղորդ դառնալու հայրենի իրականությա
նը, ծանոթանալու հայ հոգևոր-մշակութային 
ժառանգությանը և բացահայտելու իրենց 
ինքնությունը՝ զորացնելով ազգային ոգին ու 
գիտակցությունը։ Վերջում Նորին Սրբությու
նը երիտասարդներին պատգամեց ապրել 
աղոթական կյանքով, ամուր պահել կապը 
Մայր Եկեղեցու հետ՝ հորդորելով յուրաքան
չ յուրին ներգրավվել ազգային կյանքում 
և  օգտակարություն բերել ինչպես իրենց 
երկրների հայ համայնքների, այնպես էլ՝ հայ
րենիքի առաջընթացին:

 էջ 5, 6

ԸՆԴՈՒՆԵԼՈՒԹՅՈՒՆՆԵՐ ՎԵՀԱՐԱՆՈՒՄ

Ամենայն Հայոց Կաթողիկոսն ընդունեց

Հայոց ցեղասպանության սուրբ նահատակների ոգեկոչման արարողությունները  
Մայր Աթոռ Սուրբ Էջմիածնում

Ապրիլի 24-ին՝ Հայոց ցեղաս
պանության սուրբ նահատակ

ների հիշատակի օրվա առիթով, 
Ն. Ս. Օ. Տ. Տ. Գարեգին Երկրորդ 
Ծայրագույն Պատրիարք և  Ամե
նայն Հայոց Կաթողիկոսի հանդի
սապետությամբ, Միածնաէջ Մայր 
Տաճարում մատուցվեց Սուրբ և Ան
մահ Պատարագ։ Այդ կապակցու
թյամբ հավատացյալների խոնար
հումի համար դուրս էր բերվել նաև 
Հայոց ցեղասպանության սրբոց 
նահատակաց մասունքարանը:

Պատարագիչն  էր Մայր Աթոռ 
Սուրբ Էջմիածնի Գևորգյան հո
գևոր ճեմարանի ասպիրանտու
րայի բաժնի ղեկավար Գերաշնորհ 
Տ.  Դանիել եպիսկոպոս Ֆընտը
գյանը։

Պատարագի սրբազան արա
րողության ընթացքում Ամենայն 
Հայոց Կաթողիկոսն իր հայրապե

տական ուղերձը հղեց համայն հա
յությանը։

Սուրբ Պատարագի ավարտին 

եկեղեցականների թափորը, կրելով 
սուրբ նահատակների մասունքա
րանը, ուղղվեց դեպի Մայր Տաճա

րի շրջափակ, ուր Աղոթքի և ուխտի 
խաչքարի առջև, հանդիսապետու
թյամբ Ամենայն Հայոց Կաթողիկո

սի, կատարվեց Հայոց ցեղասպա
նության սուրբ նահատակների 
բարեխոսական կարգ:

Ամենայն Հայոց Կաթողիկոսն այցելեց 
Ծիծեռնակաբերդի հուշահամալիր

Ա պրիլի 24-ին Ն.  Ս.  Օ.  Տ.  Տ. Գարեգին 
Երկրորդ Ծայրագույն Պատրիարք 

և  Ամենայն Հայոց Կաթողիկոսը Մայր 
Աթոռ Սուրբ Էջմիածնի միաբանների 
ուղեկցությամբ այցելեց Ծիծեռնակաբեր
դի հուշահամալիր՝ ոգեկոչելու Հայոց ցե

ղասպանության սուրբ նահատակների 
հիշատակը: Հուշահամալիրում ծաղկեպ
սակի զետեղումից հետո Նորին Սրբու
թյան նախագահությամբ կատարվեց 
Հայոց ցեղասպանության սուրբ նահա
տակների բարեխոսական կարգ:

Ամենայն Հայոց Կաթողիկոսը հյուրընկալեց Վրաստանի նախագահին

Ապրիլի 29-ին Ն. Ս. Օ. Տ. Տ. Գարեգին Երկ
րորդ Ծայրագույն Պատրիարք և  Ամե

նայն Հայոց Կաթողիկոսը Մայր Աթոռ Սուրբ 
Էջմիածնում հյուրընկալեց պաշտոնական 
այցով Հայաստանում գտնվող Վրաստանի 
նախագահ Միխեիլ Կավելաշվիլիին։

Ողջունելով նախագահի այցը Հայաս
տան և Մայր Աթոռ Սուրբ Էջմիածին՝ Հայոց 
Հայրապետն անդրադարձավ երկու ժողո
վուրդների դարավոր բարեկամությանը։ Այս 
առնչությամբ Նորին Սրբությունը նկատեց, 
որ պատմության ընթացքում հայ և վրաց 
ժողովուրդները, ապավինած իրենց քրիստո
նեական հավատքին ու արժեհամակարգին, 
կարողացել  են հաղթահարել բազմաթիվ 
դժվարություններ և փորձություններ՝ պահ
պանելով իրենց ազգային ինքնությունն ու 
դիմագիծը:

Ամենայն Հայոց Կաթողիկոսը գնահա
տանք հայտնեց վրաց իշխանություններին 
տասնհինգ հայ ռազմագերիների վերա
դարձման ուղղությամբ գործադրած միջնոր
դական ջանքերի, ինչպես նաև Վրաստանի 
հայ համայնքի նկատմամբ հոգածու վերա
բերմունքի համար։

Ամենայն Հայոց Կաթողիկոսը նաև իր եղբայ
րական ողջույններն ու բարեմաղթանքները 
փոխանցեց Նորին Սրբություն Համայն Վրաս
տանի Իլ յա Բ Կաթողիկոս-Պատրիարքին:

Իր հերթին Վրաստանի նախագահ Մի

խեիլ Կավելաշվիլին գոհունակությամբ 
անդրադարձավ Հայաստան իր պաշտո
նական այցի արդյունքերին՝ կարևորելով 
քրիստոնեական հավատքի բացառիկ դե
րակատարությունը երկու ժողովուրդների 
հոգևոր, մշակութային, ազգային ինքնու
թյան պահպանման և  պատմության ըն
թացքում ծառացած մարտահրավերների 
հաղթահարման գործում։ Նախագահը 

հավաստիացրեց Նորին Սրբությանը, որ 
Վրաստանը կշարունակի իր միջնորդա
կան ջանքերը տարածաշրջանում խաղա
ղության ու կայունության հաստատման 
և  գերիների ազատ արձակման ուղղու
թյամբ։

Վերջում Վրաստանի նախագահ Միխեիլ 
Կավելաշվիլին հոգևորականների ուղեկցու
թյամբ այցելեց Մայր Տաճար, ծանոթացավ 

հիմնանորոգված սրբավայրի պատմությա
նը։ Հանդիպմանը ներկա էին Մայր Աթոռի 
արտաքին հարաբերությունների և արարո
ղակարգի բաժնի տնօրեն Տ. Նաթան արք. 
Հովհաննիսյանը, Մայր Աթոռի վարչատն
տեսական բաժնի տնօրեն Տ. Մուշեղ եպս. 
Բաբայանը, Վիրահայոց թեմի առաջնորդ 
Տ. Կիրակոս եպս. Դավթյանը և երկու երկր
ների դեսպանները:

Ապրիլի 22-ին	 Ամերիկայի Հայ Ավետարանչական ընկերակցության 
պատվիրակությանը

Ամենայն Հայոց Կաթողիկոսն ընդունեց 
Ամերիկայի Հայ Ավետարանչական ըն

կերակցության պատվիրակությանը՝ գլխա
վորությամբ նորընտիր գործադիր տնօրեն 
Սերժ Պուչաքճյանի և նորընտիր նախագահ 
Գարի Ֆիլլիպսի։

Հանդիպմանն անդրադարձ կատարվեց 
Սուրբ Էջմիածնի և ընկերակցության միջև 
առկա հարաբերություններին։ Հրամայական 
նկատվեց ազգային միասնության զորացու
մը հաղթահարելու համար հայ ժողովրդի 
առջև ծառացած մարտահրավերները։

Ապրիլի 23-ին	 Բրազիլական ԶԼՄ-ների ներկայացուցիչներին

Ամենայն Հայոց Կաթողիկոսն ընդունեց 
բրազիլական լրատվամիջոցների ներ

կայացուցիչներին՝ ուղեկցությամբ Հայ բա
րեգործական ընդհանուր միության (ՀԲԸՄ) 
Հայաստանի նախագահ տիար Վազգեն Յա
կուբյանի։

Հանդիպմանը տիար Յակուբյանը նշեց, 
որ ավանդույթ է դարձել ՀԲԸՄ-ի Բրազիլիայի 
գրասենյակի կողմից կազմակերպվող բրա
զիլական լրատվամիջոցների ներկայացու
ցիչների ամենամյա այցը Հայաստան, որի 
նպատակն է ի մոտո ծանոթանալ և Բրազի
լիայի լայն հասարակությանը հաղորդ դարձ
նել հայ ժողովրդի պատմությանը, հոգևոր-
մշակութային ժառանգությանը և երկրում 
տիրող իրավիճակին։

Նորին Սրբությունն իր գնահատանքը 
հայտնեց ՀԲԸՄ-ի Բրազիլիայի գրասենյա

կին՝ նման նախաձեռնության համար՝ կա
րևորելով օտարերկրյա լրատվական հար
թակներում Հայաստանի անվտանգային 
խնդիրների, Արցախի բռնազավթման, ար
ցախահայերի արդար իրավունքների, Բաք
վում պահվող գերիների և հայկական հո
գևոր-մշակութային արժեքների ոչնչացման 
մասին ճշմարտության բարձրաձայնումն ու 
միաջզգային հանրության իրազեկումը։

Զրույցի ընթացքում քննարկվեցին նաև 
Հայոց ցեղասպանության միջազգային 
ճանաչմանը, Հայ Առաքելական Եկեղեցու 
գործունեությանն ու ազգապահպան առա
քելությանը, Եկեղեցու կողմից արցախա
հայությանը ցուցաբերվող սոցիալական 
աջակցության ծրագրերին, ինչպես նաև մի
ջեկեղեցական փոխհարաբերություններին 
առնչվող հարցեր։

Փաստաբանների միջազգային համաժողովի մասնակիցներին

Ամենայն Հայոց Կաթողիկոսն ընդունեց 
ՀՀ փաստաբանների պալատի նա

խաձեռնությամբ Երևանում գումարված 
միջազգային համաժողովի մասնակից 
փաստաբաններին՝ գլխավորությամբ ՀՀ 
փաստաբանների պալատի նախագահ 
տիար Սիմոն Բաբայանի:

Հայցելով Վեհափառ Հայրապետի օրհնու
թյունը՝ ՀՀ փաստաբանական ակադեմիայի 
ռեկտոր տիար Արա Զոհրաբյանը ներկայաց
րեց հյուրերին, որոնց նպատակներից էր ծա
նոթանալ ազգային և հասարակական կյան
քում Հայ Եկեղեցու առաքելությանը:

Ողջունելով հյուրերի այցը Մայր Աթոռ 

Սուրբ Էջմիածին՝ Նորին Սրբությունն անդ
րադարձավ հայ ժողովրդի կյանքում Սուրբ 
Էջմիածնի առանցքային դերակատարությա
նը, ընդգծեց, որ քրիստոնեական հավատքը 
դարեր շարունակ եղել է ազգային, հոգևոր 
արժեքների և հայի ինքնության կերտողը։

Այնուհետև Վեհափառ Հայրապետը 
մասնավոր անդրադարձ կատարեց 20-րդ 
դարասկզբին հայ ժողովրդի նկատմամբ 
իրագործված ոճրագործությանը՝ Հայոց ցե
ղասպանությանը, ինչպես և վերջին տա
րիներին Ադրբեջանի կողմից արցախա
հայության նկատմամբ իրականացված 
ցեղասպան գործողություններին։

Հանդիպմանը Նորին Սրբությունը խո
սեց նաև Հայաստանի առջև ծառացած 

անվտանգային մարտահրավերների, ար
ցախահայության արդար իրավունքների 
պաշտպանության, գերիների վերադարձ
ման, Արցախի հոգևոր-մշակութային ժա
ռանգության անխաթար պահպանման 
խնդիրների մասին՝ կարևոր նկատելով 
միջազգային իրավապաշտպան տարբեր 
կառույցների առաքելությունը ոճրագործու
թյունների կանխարգելման ու դատապարտ
ման գործում:

Վերջում Ամենայն Հայոց Կաթողիկոսն իր 
գնահատանքը բերեց ներկաներին՝ միջազ
գային հարթակներում ժողովուրդների իրա
վունքների պաշտպանության և հասարակու
թյունների մեջ արդարության հաստատմանն 
ի խնդիր ներդրվող ջանքերի համար։

Ապրիլի 24-ին	 Նիդերլանդների Թագավորության կրթության, 
մշակույթի և գիտության նախարարին

Ամենայն Հայոց Կաթողիկոսն ընդունեց 
Նիդերլանդների Թագավորության կրթու

թյան, մշակույթի և գիտության նախարար 
Էպպո Բրուինսի գլխավորած պատվիրա
կությանը։

Հանդիպմանը ներկա էր նաև ՀՀ-ում Նի
դերլանդների Թագավորության արտակարգ 
և լիազոր դեսպան Մարիկե Հարիետ Մոնրոյ-
Վինթերը։

Վեհափառ Հայրապետն իր գոհունակու
թյունը հայտնեց նվիրական այս օրը հյու
րերի՝ Հայաստան և Մայր Աթոռ Սուրբ էջ
միածին այցի առիթով, երբ հայ ժողովուրդը 
ոգեկոչում է Հայոց ցեղասպանության 110-րդ 
տարելիցը։ Նորին Սրբությունն ընդգծեց, որ 
այսօր ազգի զավակների ուխտի երթերը դե
պի Եղեռնի հուշակոթողներ ուղեկցվում են 
այն գիտակցությամբ, որ Հայոց ցեղասպա
նությունը պիտի համընդհանուր ճանաչում 
և դատապարտում գտնի, որպեսզի նման 
ոճրագործություններ երբևէ մարդկային 
կյանքում չկրկնվեն։ Այս առնչությամբ Հա
յոց Հայրապետը ցավով անդրադարձավ, 
որ պարբերաբար ականատես և  ական

ջալուր  ենք լինում տարբեր երկրներում 
իրագործված նոր ցեղասպանությունների՝ 
նշելով, որ նման ցեղասպանություն իրակա
նացվեց նաև Ադրբեջանի կողմից՝ Արցախի 
բռնազավթմամբ և հայաթափմամբ։

Հայոց Հովվապետն իր գնահատանքը 
հայտնեց Նիդերլանդների Թագավորությա
նը Ցեղասպանության դատապարտման, 
ինչպես և դժվարին օրերին Հայաստանին 
և  արցախահայությանը ցուցաբերած զո
րակցության համար։

Իր խոսքում Նորին Սրբությունն անդրա
դարձավ նաև երկու ժողովուրդների միջև 
պատմական կապերին և առկա գործակ
ցությանը՝ գոհունակությամբ նկատելով, որ 
տեղի հայ համայնքն ակտիվորեն ներգրավ
ված է երկրի զարգացման գործընթացին։

Նախարար Էպպո Բրուինսը, շնորհակալու
թյուն հայտնելով Նորին Սրբությանն ընդունե
լության համար, կիսվեց Հայաստանից ստա
ցած իր տպավորություններով և կարևորեց 
Հայ Եկեղեցու դարավոր փորձը՝ ի նպաստ 
փոփոխվող աշխարհում հավատքի և ժամա
նակակից կյանքի ներդաշնակության։

Ապրիլի 28-ին	 Արգենտինացի իրավաբանների և լրագրողների

Ամենայն Հայոց Կաթողիկոսն ընդունեց Ար
գենտինայից ժամանած մի խումբ իրա

վաբանների և լրագրողների՝ ուղեկցությամբ 
արգենինահայ Խուան Պաբլո Գեչիջյանի։

Վերջինս Նորին Սրբությանը տեղեկաց
րեց, որ խմբի այցը Հայաստան նպատակ է 
հետապնդում ավելի խորը ճանաչելու հայ 
ժողովրդին, նրա պատմությունը, մշակույթն 

ու հոգևոր ժառանգությունը, ինչպես նաև 
ծանոթանալու երկրում տիրող իրավիճակին։

Իր օրհնությունը բերելով ներկաներին՝ 
Ամենայն Հայոց Կաթողիկոսը գոհունակու
թյամբ անդրադարձավ երկու ժողովուրդնե
րի բարեկամական հարաբերություններին 
և երկրների միջև առկա գործակցությանը։

 էջ 6

Ամենայն Հայոց Կաթողիկոսն ընդունեց

Արգենտինացի իրավաբանների և լրագրողների

 էջ 4, 5
Վեհափառ Հայրապետը մասնավորապես 

խոսեց Արգենտինայի հայ համայնքի ազ
գային-հոգևոր աշխույժ կյանքի և կազմա
կերպվածության մասին՝ այս առնչությամբ 
իր գնահատանքը հայտնելով երկրի իշխա
նություններին հայ համայնքի նկատմամբ 
հոգածու վերաբերմունքի համար։

Նորին Սրբությունն իր խոսքում անդրա
դարձ կատարեց քույր Եկեղեցիների և մի
ջեկեղեցական կազմակերպությունների հետ 

Հայոց Եկեղեցու հարաբերություններին, 
նաև Ադրբեջանի կողմից սանձազերծված 
պատերազմի աղետալի հետևանքներին 
և Հայաստանի առջև ծառացած ծանր մար
տահրավերներին: Հայոց Հովվապետը կա
րևոր նկատեց բարեկամ երկրների և միազ
գային հանրության կողմից գործադրվող 
ջանքերն ի նպաստ տարածաշրջանում խա
ղաղության ու կայունության հաստատման, 
Բաքվում անազատության մեջ պահվող գե
րիների ազատ արձակման։

Ապրիլի 30-ին	 «Հովնանյան» վարժարանի սաներին

Ամենայն Հայոց Կաթողիկոսն ընդունեց 
«Հովնանյան» վարժարանի (Նյու Ջերսի, 

ԱՄՆ) ավարտական լսարանի սաներին:
Հանդիպմանը Ամենայն Հայոց Կաթողի

կոսն իր գնահատանքն ու օրհնությունը բե
րեց վարժարանի սաներին՝ ընդգծելով, որ 
ավանդույթ դարձած այցելությունները Հա
յաստան լավագույն հնարավորությունն են 

ընձեռում հաղորդ դառնալու հայրենական 
կյանքին, հոգևոր ժառանգությանն ու սրբու
թյուններին։ Նորին Սրբությունը վստահեց
րեց, որ այցն անջնջելի դրոշմ է թողնելու 
պատանիների հոգում՝ զորացնելով ազգա
յին ոգին ու գիտակցությունը։

Վեհափառ Հայրապետը աշակերտներին 
մասնավորապես պատգամեց ջանասիրու

թյամբ շարունակել իրենց ուսումնառությու
նը, հասակ առնել իբրև ազգի արժանավոր 
զավակներ՝ ամուր պահելով կապը Մայր 
Եկեղեցու և հայրենիքի հետ։

Ամենայն Հայոց Կաթողիկոսը մեծապես 
կարևորեց Սփյուռքի համայնքներում ազգա
յին ինքնությունը զորացյալ պահելու առա

քելությունը։ Այս առիթով Հայոց Հայրապետը 
նաև իր գնահատանքը բերեց «Հովնանյան» 
վարժարանի պաշտոնեությանը, մանկա
վարժներին՝ նվիրյալ աշխատանքի համար, 
ինչպես և սաների ծնողներին՝ հայեցի կրթու
թյուն ապահովելու և եկեղեցասեր սերունդ 
դաստիարակելու համար։

Ամենայն Հայոց Կաթողիկոսն ընդունեց

Մարսելի համազգային դպրոցի, Փարիզի «Սուրբ Մեսրոպ» Արաբյան դպրոցի և դպրոցասեր միության 
վարժարանի աշակերտներն այցելեցին Մայր Աթոռ Սուրբ Էջմիածին

Ապրիլի 23-ին Ն. Ս. Օ. Տ. Տ. Գարեգին Երկ
րորդ Ծայրագույն Պատրիարք և  Ամե

նայն Հայոց Կաթողիկոսը Մայր Աթոռ Սուրբ 
Էջմիածնի «Գարեգին Ա» կրթական կենտրո
նում ընդունեց Մարսելի համազգային դպրո
ցի, Փարիզի «Սուրբ Մեսրոպ» Արաբյան 
դպրոցի և դպրոցասեր միության վարժա
րանի աշակերտներին՝ ուղեկցությամբ ազ
գային բարերար տիար Սարգիս Պետոյանի:

Վեհափառ Հայրապետը գոհունակություն 
հայտնեց ձևավորված գեղեցիկ ավանդույթի 
առիթով, որի շնորհիվ Հայոց ցեղասպանու
թյան հիշատակի օրերին Ֆրանսիայում գոր
ծող հայկական վարժարանների սաներն 
ամեն տարի այցելում են Հայաստան և Մայր 
Աթոռ Սուրբ Էջմիածին:

Նորին Սրբությունը կարևորեց նմանօ
րինակ այցելությունները հայրենիք, որոնք 
հնարավորություն են ընձեռում պատանի 

հայորդիներին հաղորդ դառնալու հայրենի 
իրականությանը, ծանոթանալու հոգևոր-
մշակութային ժառանգությանն ու արժեքնե

րին՝ զորացնելով իրենց հավատն ու ազգա
յին ինքնությունը:

Հանդիպմանը Վեհափառ Հայրապետը 
հորդորեց պատանիներին ջանասիրությամբ 
շարունակել ուսումը և ձեռք բերած գիտե
լիքներով, իբրև ազգի արժանավոր զավակ
ներ, օգտակարություն բերել հայ ժողովրդին 
ու հայրենիքին։ Նորին Սրբությունը նաև 
իր գնահատանքը հայտնեց բարերարին, 
վարժարանների տնօրեններին, ուսուցչա
կան անձնակազմին և հոգաբարձուներին՝ 
Հայաստան և Մայր Աթոռ այցելությունների 
կազմակերպման համար:

Վերջում Ամենայն Հայոց Կաթողիկոսը 
«Պահպանիչ» աղոթքով իր օրհնությունը 
բաշխեց ֆրանսահայ աշակերտներին:

Մայր Աթոռը դատապարտում է Վարշավայում կազմակերպված  
«Արևմտյան Ադրբեջան» խորագրով ցուցահանդեսի կազմակերպումը

2025  թվականի ապրիլի 8-ին Վարշա
վա քաղաքում Լեհաստանում Ադրբեջանի 
դեսպանության կողմից կազմակերպված 
«Արևմտյան Ադրբեջան՝ մեր մշակութային 
հիշողության մեջ» խորագրով ցուցահան
դեսը հերթական դրսևորումն է Ադրբեջանի 
կողմից իրականացվող կեղծ քարոզչության, 
որն արտահայտությունն  է Հայաստանի 
Հանրապետության նկատմամբ վերջինիս 
տարածքային նկրտումների և հայ ժողովրդի 

բազմադարյա հոգևոր և մշակութային ժա
ռանգության յուրացման ձգտումների։

Խստագույնս դատապարտելի են Ադրբեջա
նի կողմից պատմությունը վերաշարադրելու 
գործողությունները, Հայաստանի և Արցախի 
տարածքում գտնվող հայկական բնակավայ
րերը, սրբավայրերն ու պատմամշակութային 
արժեքները «ադրբեջանական» կամ «ալբա
նական» ներկայացնելու փորձերը։

Նման մերժելի նախաձեռնությունները ոչ 

միայն չեն նպաստում տարածաշրջանում 
խաղաղության հաստատմանը, այլև չեզոքաց
նում են ժողովուրդների համերաշխության 
և խաղաղ գոյակցության միջավայրի ձևա
վորման բոլոր քայլերը։ Մշակույթը պետք է 
լինի կամուրջ ժողովուրդների միջև, ոչ թե 
քաղաքական շահախնդրության գործիք։

Կոչ ենք անում միջազգային հանրությանն 
ու կազմակերպություններին, դիվանագի
տական շրջանակներին և  մշակութային 

կառույցներին հստակ գնահատական տալ 
պատմության ու մշակույթի նկատմամբ կա
տարվող այսպիսի կեղծարարություններին 
և խստորեն դատապարտել Ադրբեջանի կող
մից հայ ժողովրդի հանդեպ իրականացվող 
նմանօրինակ ոտնձգությունները։

Արցախի հոգևոր և մշակութային 
ժառանգության հարցերով Մայր Աթոռ 

Սուրբ Էջմիածնի գրասենյակ
18. 04. 2025 թ.

Ամենայն Հայոց Կաթողիկոսը 
ցավակցագիր է հղել Ֆրանցիսկոս Պապի 

վախճանման առիթով
Ն. Ս. Օ. Տ. Տ. Գարեգին Երկրորդ Ծայրագույն Պատրիարք և Ամենայն Հայոց 

Կաթողիկոսը ցավակցագիր է հղել Հռոմի Սրբազան Քահանայապետ Ֆրանցիս
կոս Պապի վախճանման առիթով։

«Երջանկահիշատակ Ֆրանցիսկոս Պապը խոնարհ, քաջ ու բարի հովիվ էր, 
որ հավատարմորեն քայլում էր մեր Տեր Հիսուս Քրիստոսի հետքերով։ Նա 
ստանձնեց պապական բարձր ու պատասխանատու առաքելությունը դժվա
րին ժամանակներում և վկայեց Ավետարանը՝ մշտապես պաշտպան լինելով 
արդարության ու խաղաղության, առանձնակի ուշադրություն ու խնամք բերելով 
կարիքավորներին, ինչպես նաև՝ իր կարևոր ներդրումը բերելով միջեկեղեցա
կան հարաբերությունների զորացմանը։

…Առանձնակի մխիթարությամբ ենք անդրադառնում, որ Սրբազան Պապը 
մշտապես իր աղոթքն էր հնչեցնում պատերազմներով և անարդարությամբ վիրա
վորված աշխարհի՝ ի մասնավորի արցախյան պատերազմի ծանր հետևանքները 
կրող մեր ժողովրդի համար»,— ասված է Վեհափառ Հայրապետի ցավակցագրում։

Նորին Սրբությունն ընդգծել է, որ հայ ժողովուրդը երախտագիտությամբ է հի
շելու Հայոց ցեղասպանության 100-րդ տարելիցի առիթով Սուրբ Պետրոսի տա
ճարում մատուցված Սուրբ Պատարագը, Սուրբ Գրիգոր Նարեկացու հռչակումը 
որպես Տիեզերական Եկեղեցու Վարդապետ, ինչպես և Սրբազան Քահանայա
պետի այցը Հայաստան։ Ամենայն Հայոց Կաթողիկոսն իր աղոթքն է վերառաքել 
առ Աստված՝ երջանկահիշատակ Սրբազան Պապի հոգու հանգստության և խա
ղաղության, ինչպես և ողջ Կաթոլիկ Եկեղեցու հոգևոր դասի և հավատացելոց 
մխիթարության համար։

Ամենայն Հայոց Կաթողիկոսը մասնակցեց Ֆրանցիսկոս 
Պապի վերջին հրաժեշտի և հուղարկավորության 

արարողություններին

Սույն թվականի ապրիլի 26-ին Վատիկանի Սուրբ 
Պետրոսի տաճարի հրապարակում տեղի ունե

ցավ Կաթոլիկ Եկեղեցու Սրբազան Քահանայա
պետ երջանկահիշատակ Ֆրանցիսկոս Պապի 
վերջին հրաժեշտի և հուղարկավորության արարո
ղությունը, որին ներկա գտնվեց Ն.Ս.Օ.Տ.Տ. Գարե
գին Երկրորդ Ծայրագույն Պատրիարք և Ամենայն 
Հայոց Կաթողիկոսը։

Հուղարկավորության արարողությանը մատուց
վեց Սուրբ Պատարագ, որի ընթացքում տարբեր 
Եկեղեցիների պետեր և ներկայացուցիչներ առիթ 
ունեցան իրենց աղոթքը բարձրացնելու ի Տեր 
ննջած Ֆրանցիսկոս Պապի հոգու խաղաղության 
համար։

Նախորդ օրը Սուրբ Պետրոսի տաճարում Ամե
նայն Հայոց Հայրապետը մասնավոր աղոթք բարձ
րացրեց Ֆրանցիսկոս Պապի հոգու հանգստու
թյան համար։

Ամենայն Հայոց Կաթողիկոսին ուղեկցող պատ
վիրակության կազմում էին Արևմտյան Եվրոպայի 
Հայրապետական պատվիրակ և Վատիկանում Ամե
նայն Հայոց Կաթողիկոսի ներկայացուցիչ Տ. Խաժակ 

արքեպիսկոպոս Պարսամյանը, Մայր Աթոռ Սուրբ 
Էջմիածնի դիվանապետ Տ. Արշակ արքեպիսկոպոս 
Խաչատրյանը, Մայր Աթոռի Վարչատնտեսական 
բաժնի տնօրեն Տ. Մուշեղ եպիսկոպոս Բաբայանը 
և Մայր Աթոռ Սուրբ Էջմիածնի Միջեկեղեցական 
հարաբերությունների բաժնի տնօրեն Տ. Գարեգին 
վարդապետ Համբարձումյանը։

Լրատվական նյութերը՝ Մայր Աթոռ Սուրբ 
Էջմիածնի տեղեկատվական համակարգի

Քրիստոսի հրաշափառ հարությունը
Հարցազրույց Տեր Գրիգոր քհն. Գրիգորյանի հետ

— Տե՛ր հայր, Ավետարաններում ի՞նչ 
դրվագներ կան, որոնք վկայում են Քրիս­
տոսի հրաշափառ հարությունը։ Մեզ՝ քրիս­
տոնյաներիս համար Հիսուսի հարությունը 
հարցեր չի առաջացնում, բայց անհավատ­
ներին ինչպե՞ս փաստարկել հարության 
իրողությունը։

— Նախ՝ Տեր Հիսուս Քրիստոս Ինքն է կան
խասում Իր խաչելության, հարության ու 
համբարձման մասին (Մատթ. 16։21), ապա՝ 
արդեն հարության իրողության նկարագրու
թյանը հանդիպում ենք բոլոր չորս Ավետա
րաններում (Հովհ. 20։1—18, Մատթ. 28։1—8, 
Մարկ. 16։1—8, Ղուկ. 24։1—10)։ Իսկ առա
քելական թղթերում դրա մասին խոսում են 
Պետրոս առաքյալը (Գործք 2։31—36), Պետ
րոս և Հովհաննես առաքյալները (Գործք 4։33), 
Պողոս առաքյալը (Ա Կորնթ. 15։3—8) և այլք։

Ինչ վերաբերում  է հարության իրողու
թյունն անհավատներին փաստարկելուն, 
ապա պիտի ասեմ, որ փնտրողները պատ
մական վկայություններ կարող  են գտնել 
ինչպես առաջին դարում Հռոմեական կայս
րությունում ապրած պատմաբանների, այն
պես էլ ավելի ուշ շրջանի գիտնականների 
ուսումնասիրություններում։

— Հիսուսի հարության փաստարկ է հա­
մարվում նաև  Թուրինյան սավանը։ Ըստ 
ուսումնասիրողների՝ այն մարմինը, որին 
փաթաթված է եղել սավանը, պատկանել է 
աստվածային էության, և սավանի պատ­
կերն ստեղծվել է հենց հարության պահին։ 
Ի՞նչ կառանձնացնեք դրա վերաբերյալ։

— Թուրինյան սավանը համարվում է Քրիս
տոսի պատանաշորը, և դրա հետազոտու
թյունները լրացնում են ավետարանական 
նկարագրությունները (Մատթ. 27:27—31, 
Մարկ. 15:16—20, Ղուկ. 22:63—65, Հովհ. 
19:1—5)՝ մանրամասն պատկերացում տա
լով այն սարսափելի չարչարանքների մա
սին, որոնց ենթարկվել  է այդ սավանով 
փաթաթված մարմինը: Ես կներկայացնեմ 
փորձագետների եզրակացությունից մի 
քանի հատված, որ ավելի լավ պատկերաց
նեք, թե իրականում խոսքն ինչ սարսափելի 
չարչարանքների մասին է: Մարմինը՝ ուսե
րից մինչև ոտքերը, պատված  էր դաժան 
խարազանման հետևանքով առաջացած 
բազմաթիվ արնահոսող վնասվածքներով, 
որ հասցվել էին մետաղյա ծանր գնդերով, 
մեխերով կամ ոսկրե ծայրակալներ ունե
ցող մտրակներով, որոնք միսը պատռելով 
պոկում էին ոսկորից: Ընդհանուր առմամբ՝ 
հաշվվում է եռածայր մտրակի հարվածից 
առաջացած 59 պատռված վերք՝ ամեն մեկը 
մոտ 4 սմ երկարությամբ, երկծայր մտրակի 
18 և մեկ ծայրով մտրակի 21 վերք: Այս ամե
նին գումարեք Նրա գլխին դրված փշե պսա
կը, որին էլ փայտով հարվածելու հետևան
քով գլխի վերին հատվածում հաշվվում է 30 
արնահոսող անցք: Ավելացրեք նաև ծանր 
խաչը կրելուց բզկտված մարմնին մնացած 
լայնադիր գերանի հետքն աջ ուսին, ձախ 
թիակի ներքևի հատվածի մեծ վնասվածքը, 
որը նույնպես առաջացել էր գերանի հարվա
ծից, երբ դա կրողը, ծանրությունից ուժաս
պառ, ծնկների վրա էր ընկել՝ վնասելով նաև 
ծնկները, և կստանաք այն հոգեցունց, սար
սափազդու պատկերը, որ կար արդեն մինչ 
խաչի վրա չարչարվելը:

Այսպիսով՝ Թուրինյան սավանը Փրկչի 
չարչարանքների ամենահայտնի նյութեղեն 
ապացույցն է։

— Գիտությունը՝ մասնավորապես պատ­
մագիտությունը, ի՞նչ է ասում Քրիստոսի 
հարության վերաբերյալ։ Պատմական իրո­
ղությունը հաստատող ի՞նչ հնագույն վկա­
յություններ և հիշատակություններ գոյու­
թյուն ունեն։

— Իմ հոգևոր եղբայրը՝ Տեր Ադամ քհն. 
Մակարյանը, իր հեղինակած «Քրիստոնեու
թյան իսկությունը» գրքում հանգամանալից 
անդրադարձել է այս հարցին, ուստի ես ուղ
ղակի կմեջբերեմ այնտեղից մի հատված. 
«Քրիստոսի Հարության մասին է պատմում 
Ավետարանում նկարագրված դեպքերի 
ժամանակակից, հրեա պատմիչ Հովսեփոս 
Փլավիոսը: Նա երբեք էլ Քրիստոսի համակի
րը չի եղել, սակայն իբրև պատմիչ՝ սերունդ
ներին հաղորդել է այս դեպքի մասին:

Հովսեփոս Փլավիոսն իր «Հրեական հնու
թյուններ» գրքում նշում  է, որ հրաշքներ 
գործող և մեծ իմաստության տեր մի մարդ՝ 
Հիսուս Քրիստոս անունով, եթե միայն կարե
լի է նրան մարդ անվանել, հրեա առաջնորդ
ների սադրանքով Պիղատոսի կողմից խաչ
վեց, Քրիստոսի հետևորդները երկմտեցին, 
բայց Քրիստոս երրորդ օրը նորից կենդանի 
հայտնվեց նրանց: 

Հաջորդ պատմիչը հույն Հերմիդիոսն է, որ 
Հրեաստանի կառավարիչների պաշտոնա
կան կենսագիրն է եղել և գրել է նաև Պիղա
տոսի կենսագրությունը:

Նրա վկայություններն արժեքավոր  են 
հատկապես նրանով, որ նա Քրիստոսի 
Հարության ժամանակ մոտ է գտնվել այդ 
վայրին, երբ ուղեկցելիս է եղել Պիղատոսի 
օգնականներից մեկին: Նա հայտնում է, որ 
գերեզման գնալիս տեղանքը հանկարծակի 
խիստ լուսավորվել է, ամպրոպի ձայն է լսվել 
ոչ թե երկնքում, այլ երկրի վրա, ու երբ իրենք 
մոտեցել են գերեզմանին, թաղված մարդու 
մարմինն այլևս գերեզմանում չի եղել:

Քրիստոսի Հարության մասին պահպան
ված մեկ այլ գրավոր հիշատակության 
հեղինակը Պիղատոսի մտերիմ բարեկա
մը և անձնական բժիշկն է՝ իր ժամանակի 
ականավոր մարդկանցից մեկը, սիրիացի՝ 
Էյշու անունով: Այս հանրահայտ բժիշկը մեծ 
հեղինակություն էր վայելում Արևելքում, հե
տո նաև՝ Հռոմում, թողել է բժշկագիտական 
աշխատություններ, որոնք մեծ նշանա
կություն են ունեցել գիտության մեջ: Գիտ
նականները համարում են, որ նա՝ որպես 
բժիշկ, արժանի տեղ է գրավում Հիպոկրա
տի, Գալենի կողքին, իսկ որպես կազմախոս՝ 
Լեոնարդո դա Վինչիի: Պիղատոսի հանձ
նարարությամբ այս բժիշկն իր հինգ օգնա
կաններով Հարությանը նախորդող երեկոյից 
գտնվել է Քրիստոսի գերեզմանի մոտ: Իմա
նալով Քրիստոսի Հարությանը վերաբերող 
մարգարեությունների մասին՝ բժիշկն ու իր 
օգնականները դրանով հետաքրքրված էին 
նաև որպես գիտնականներ: Բայց ահա տե
սեք, թե նա ինչ է գրում. «Մենք բոլորովին 
չէինք հավատում, որ մեռածը կարող է հա
րություն առնել: Բայց Նա, իրոք, հարություն 
առավ, և մենք դա տեսանք մեր սեփական 
աչքերով»: Նշվում են նաև Քրիստոսին ժա
մանակակից այլ հեղինակների աղբյուրներ, 
որոնցում խոսվում է Քրիստոսի Հարության 
մասին՝ Եպիփան Ափրիկեցի, Եվսեբիոս 
Եգիպտացի, Սարդոնիոս Պանիդոր, Հիպո
ղիտոս Մակեդոնացի, Ամոն Ալեքսանդրա
ցի, Սաբելին Հույն, Իսահակ Երուսաղեմացի 
և ուրիշներ»: 

— Տե՛ր Գրիգոր, Քրիստոսի հարությունը 
կարո՞ղ է լինել հավիտենական կյանքի գո­
յության կամ մարդու մարմնավոր հարու­
թյան օրինակ, թե՞ դա միայն Աստվածորդու 
դեպքում է և եզակի օրինակ է։ Քրիստոսից 
առաջ հարության ի՞նչ նախօրինակներ 
կան Աստվածաշնչում։

— Տեր Հիսուս Քրիստոսի հրաշափառ 
հարությունից առաջ մահվանից հառնելու 
դեպքերի հանդիպում ենք ինչպես Հին Կտա
կարանում, երբ, օրինակ, Եղիա մարգարեն 
հարություն է տալիս սիդոնացի այրու որդուն 
(Գ Թագ. 17։17—24), կամ Եղիսե մարգարեն՝ 
սոմնացի կնոջ մանկանը (Դ Թագ. 4։18—38), 
այնպես էլ Նոր Կտակարանում՝ արդեն Մար
դացյալ Աստվածորդու ձեռամբ՝ Հայրոսի 
աղջկա (Մատթ. 9։18—26), Նայինցի այրու որ
դու (Ղուկ. 7։11—16), Ղազարոսի հարությունը 
(Հովհ. 11։1—45) և այլն։ Այս բոլոր օրինակնե
րը, անշուշտ, վկայում են և՛ հավիտենական 
կյանքի գոյության, և՛ մեռյալների՝ Քրիստոսի 
փառավոր Երկրորդ գալստյան ժամանակ 
մարմնով հարություն առնելու մասին, ինչ
պես որ խոստացել է Մարդասեր Աստված 
(հմմտ. Հովհ. 6։39, 40, Մատթ. 22։23—31)

— Ի՞նչ խորհուրդ ունի Հիսուսի հանձնա­
րարություն-պատգամն աշակերտներին 
հարությունից հետո։

— Մատթեոսի Ավետարանում Ձեր նշած 
հանձնարարություն-պատգամը (Մատթ. 
28։18—20) հիշատակվում է որպես Տիեզե
րական առաքելություն, որը Քրիստոսի կող
մից փոխանցվում է բոլոր ժամանակների Իր 
հետևորդներին, և Սուրբ Եկեղեցու սպասա

վորներն այդ պատգամը կատարում են ամ
բողջովին, որը ներառում է Մկրտությունը, 
Խոստովանությունը (Հովհ. 20։21), քարոզ
չությունը և Եկեղեցու մյուս խորհուրդները։ 
Իսկ հավատացյալներն իրենց խոսք ու գոր
ծով, ապրած կյանքով պետք է խոստովա
նեն հավատը, սերն ու նվիրվածությունն առ 
Աստված և այդկերպ կատարած լինեն իրենց 
քրիստոնեական առաքելությունը։

— Քրիստոսի հարություն առած մարմինը 
նո՞ւյնն էր, թե՞ տարբեր էր այն մարմնից, որ 
նրան էր պատկանում մարդեղացած ժա­
մանակ։

— Հայ Առաքելական Սուրբ Եկեղեցու վար
դապետությունը սովորեցնում է, որ Քրիս
տոսի մարմինը անապական էր ինչպես հա
րությունից առաջ, այնպես էլ հարությունից 
հետո,    որովհետև Նա աստվածային զո
րությամբ ծնունդ առավ միայն մեկ ծնողից, 
և «Նրա մարմինը ապականություն չտեսավ» 
(Գործք 2։31):

— Սուրբ Գրքում Հիսուսի մահը ներկա­
յացվում է որպես Աստծո նախախնամու­
թյուն՝ մարդկությանը փրկագնող մահ։ 
Հիսուսը խաչվեց մարդկության մեղքերի 
թողության համար, Աստված զոհեց Իր Որ­
դուն, որ փրկի մարդկությանը։ Ի՞նչ կասեք 
այդ մասին։

— Աստծու Խոսքը սովորեցնում  է, որ 
«Աստված այնքան սիրեց աշխարհը, որ մին
չև իսկ իր միածին Որդուն տվեց, որպեսզի ով 
նրան հավատում է, չկորչի, այլ ընդունի հա
վիտենական կյանքը» (Հովհ. 3։16)։ Սերն է 
արարչագործության հիմքը. Աստված արա
րեց մարդուն՝ սիրուց մղված, որպեսզի կի
սի նրա հետ այն երանությունը, որում Ինքը 
գտնվում  է հավիտենապես։ Հետագայում 
հենց այդ սերը պատճառ դարձավ Աստվա
ծորդու մարդեղության, մահվան ու հարու
թյան՝ հանուն մեզ, հանուն մեր փրկության 
մեղքի գերությունից ու մահվան ճիրաննե
րից։ Քանի որ մեղքն աշխարհ մտավ նախա
մարդու՝ Ադամի պատվիրանազանցության 
պատճառով, միայն Երկրորդ Ադամը՝ կա
տարյալ մարդ-Աստված Քրիստոս, կարող էր 
փրկագնել մեզ այդ սարսափելի, մահաբեր 
հանցագործությունից։

Աստված մահվան մատնեց Իր Միածին 
Որդուն, Քրիստոս ինքնակամ գնաց այդ 
աներևակայելի զոհաբերությանը, որպես
զի մենք հնարավորություն ունենանք վե
րագտնելու մեր կորցրածը, կարողանանք 
ժառանգել հավիտենական կյանքը։ Եվ մեր 
պատասխանն Աստծու այդ աննկարագրելի 
սիրուն պիտի լինի Նրա պատվիրաններին 
համապատասխան, քրիստոնեավայել կյան
քը, ինչպես որ Տեր Հիսուս Քրիստոս է սահ
մանում՝ ասելով. «Ով իմ պատվիրաններն 
ընդունում և դրանք պահում է, նա՛ է, որ ինձ 
սիրում է» (Հովհ. 14։21)։

— Զատիկը տոն է, որ խորհրդանշում է 
նաև աստվածային էություն ձեռք բերելը, 
աստվածային սիրո ուժը։ Հիսուսի խաչե­
լությունը անպարագիծ սեր է և անձնուրա­
ցություն։ Կմեկնաբանե՞ք Հարության՝ Զատ­
կի խորհուրդը։

— Սուրբ Պողոս առաքյալն ասում է. «Եթե 
մեռելների հարություն չկա, ապա և Քրիս
տոս հարություն չի առել: Եվ եթե Քրիստոս 
հարություն չի առել, իզուր է մեր քարոզու
թյունը, իզուր է և ձեր հավատը» (Ա Կորնթ. 
15:13—14): Այսինքն՝ Հիսուս Քրիստոսի հա
րությունը քրիստոնեության հիմքն է: Ըստ 
քրիստոնեական վարդապետության՝ Քրիս
տոսն է հավիտենական Զատիկը (Ա Կորնթ. 
5։7), Աստծու Գառը, այն պատարագը, որի 
միջոցով մարդն ստանում  է մեղքերի թո
ղություն, հոգու բժշկություն, կյանք և հա
րություն։ Հարուցյալ Քրիստոս խորտակեց 
մահվան իշխանությունը՝ հարություն տալով 
նաև մեզ, և բացեց Երկնային Արքայության 
ճանապարհն Աստծու բոլոր հավատարիմնե
րի համար։ Այսինքն՝ Քրիստոսի հարությու
նը նաև հստակորեն ցույց տվեց մեր կյանքի 
իմաստն ու գլխավոր նպատակը։

— Զատկի տոնն ունի իր խորհրդանիշնե­
րը, որոնցով զարդարվում են զատկական 
սեղանները։ Կբացահայտե՞ք դրանք։

—Մեր զատկական սեղանների գլխա
վոր ուտեստներն են կարմիր գույնով ներկ
ված ձուն, չամչով փլավը, ձուկն ու գինին։ 
Սուրբ Գրիգոր Տաթևացին բացատրում է, 
որ ձուն օրինակն է ամբողջ աշխարհի, որի 
կեղևը նմանվում է երկնքին, թաղանթը՝ օդին, 
սպիտակուցը՝ ջրին, դեղինն էլ երկիրն է, այ
սինքն՝ միջուկը, իսկ զատկական ձուն կարմիր 
ներկելը նշանակում է, որ ամբողջ աշխարհը 
մաքրվեց Քրիստոսի փրկչական արյամբ:

Կարմիր գինին խորհրդանշում է Քրիս
տոսի հեղված արյունը, ինչպես նաև այն 
խմիչքն է, որը Վերնատանը վերջին ընթրիքի 
ժամանակ Տեր Հիսուս խմել է Իր աշակերտ
ների հետ և որով թրջել է հացը ու բաժանել 
նրանց՝ հաստատելով Հաղորդության խոր
հուրդը (Մատթ. 26։26—29):

Չամչով փլավի բրինձը խորհրդանշում է 
ժողովրդին, իսկ չամիչը Քրիստոսի աշա
կերտներն են:

Զատկական սեղանի խորհրդանիշ է նաև 
ձուկը. այն ընդհանրապես քրիստոնեության 
խորհրդանիշներից  է, և առաջին դարում 
քրիստոնյաները միմյանց ճանաչել են հենց 
այդ նշանով։ Սուրբ Տաթևացու վկայմամբ՝ 
Քրիստոս Իր աշակերտների հետ նաև ձուկ է 
կերել:

— Տե՛ր հայր, այս օրերին հայ ժողովուրդը 
նշում է Հարության տոնն ու Հայոց ցեղաս­
պանության 110-րդ տարելիցը։ 1915-ը հայ 
ժողովրդի խաչելության խորհրդանշական 
տարեթիվն է։ Առհասարակ, մեր ժողովրդի 
պատմական ճակատագիրը հիշեցնում է փշե 
պսակի քրիստոնեական ճանապարհը։ Ինչ­
պե՞ս կմեկնաբանեք այդ զուգորդությունը։

— Ապրիլի 24-ը մեր ազգային վշտի, դառ
նությունների, մեր ստացած դասերի հա
վաքական օրն է։ Մեղքից խեղված, չարից 
կառավարվող աշխարհը խաչեց իր Փրկչին, 
և  զարմանալի չէ, որ պիտի նույն վերա
բերմունքին արժանացներ նաև Խաչյալին 
սիրողներին։ Միաստվածություն պաշտող 
Հայկի սերունդները հոգով ճանաչում էին 
Միակ ու Ճշմարիտ Աստծուն, հայոց հողը 
պահպանում էր Արդար Նոյի ոտնահետքերը, 
մեր աշխարհի վրա ծագող լույսն է՛լ ավելի էր 
պայծառացել Տիրոջ առաքյալների բերած 
ավետարանական լույսից, ուստի թշնամին 
մռնչում էր ու կրճտացնում ատամները (հմմտ. 
Ա Պետ. 5։8)՝ կամենալով ոչնչացնել քրիստո
նեությունն առաջինն ընդունած ազգին։

4—5-րդ դարերից սկսած և մինչև այսօր 
Հայաստանն ու հայ ժողովուրդը ենթարկ
վում  են ամենատարբեր ասպատակու
թյունների ու նեղությունների։ Աշխարհի 
ժողովուրդների մեջ մենք ասես Հոբ Երա
նելին լինենք. անդադար ենթարկվում ենք 
չարի փորձություններին, ցավալի կորուստ
ներ գրանցում, բայց չենք մեռնում, քանի 
որ ունենք Աստծու պաշտպանությունն ու 
Ավետարանի հոգևոր սպառազինությունը, 
և վստահ եմ, որ ի վերջո Հոբի նման էլ մեծա
մեծ օրհնությունների ենք արժանանալու մեր 
տոկունության ու հավատարմության դիմաց։

— Շնորհակալություն հարցազրույցի հա­
մար։

Հարցազրույցը՝ Արփինե ԻՇԽԱՆՅԱՆԻ

Հայոց ցեղասպանություն — 110
Խոսում են փաստերն ու վկայությունները

20-րդ դարասկզբին տեղի ունե
ցած մեծագույն ոճրագործությունը 
Թուրքիայի կողմից պետականո
րեն կազմակերպված և իրագործ
ված հայ ժողովրդի ցեղասպանու
թյունն է. «....Ես չեմ կարծում, որ 
համաշխարհային պատմության 
մեջ երբևէ իրագործվել  է ավելի 
համընդհանուր ու արմատական 
նախճիր, քան այն, ինչ այժմ տեղի է 
ունենում մեր տարածաշրջանում, 
և ոչ էլ հավատում եմ, որ մարդկա
յին ուղեղն ի զորու է հղանալ ավելի 
ահավոր ու սատանայական ծրա
գիր»,— գրել է Թուրքիայում ամերի
կացի հյուպատոս Լեսլի Դևիսը Հեն
րի Մորգենթաուին 1915 թ. հուլիսին 
Խարբերդից։

Անսպառ են Հայոց ցեղասպա
նության և դրա կանխամտածված 
լինելու վերաբերյալ փաստաթղ
թերն ու վկայությունները. մինչև 
այսօր ուսումնասիրությունները 
շարունակվում են։ Ցեղասպանա
գետ Վահագն Դադրյանը, ուսում
նասիրելով անգլիական արխիվ
ները, առանձնացրել  է 1915  թ. 
հունվարի վերջերին Օսմանյան 
Թուրքիայում կազմակերպված 
մի գաղտնի խորհրդակցություն, 
որին մասնակցել են 5 հոգի՝ ներ
քին գործերի նախարար Թալեա
թը, «հատուկ կազմակերպության» 
ղեկավարներ Բեհաեդդին Շաքիրը 
և դոկտոր Նազըմը, հասարակա
կան անվտանգության վարչության 
պետ, հետագայում՝ Կոստանդնու
պոլսի նահանագապետ Իսմայիլ 
Ջանփոլադը, օսմանյան բանակի 
գլխավոր շտաբի քաղաքական 
վարչության պետ գնդապետ Սեյ
ֆին։ Խորհրդակցությանը՝ որպես 
գրագիր, մասնակցել է նաև գնդա
պետ Էսադը, որը և հետագայում իր 
գրի առած փաստաթուղթը հանձ
նել է բրիտանացիներին։ Այս փաս
տաղթուղթը ներառում է 10 կետից 
բաղկացած որոշումների ցանկ, 
որը հայտնի  է «10 պատվիրան
ներ» անունով։ Դրանք հետևալն են՝

1. Համաձայն «Միություն և առա
ջադիմություն» կոմիտեի կանոնա
կարգի 3-րդ ու 4-րդ կետերի՝ փա
կել բոլոր հայկական միությունները 
և ձերբակալել բոլոր նրանց, ովքեր 
երբևիցե գործել են կառավարու
թյան դեմ, և ուղարկել նրանց այն
պիսի նահանգներ, ինչպիսիք են 
Բաղդադը կամ Մոսուլը, և  ոչն
չացնել նրանց ճանապարհին կամ 
տեղում։

2. Բռնագրավել զենքերը։
3. Համապատասխան ու հա

տուկ միջոցներով գրգռել մահմե
դականներին հայերի դեմ. այնպի
սի վայրերում, ինչպիսիք են՝ Վանը, 
Էրզրումը, Ադանան, որտեղ հայե
րը, փաստորեն, արդեն արժանա
ցել էին մահմեդականների ատելու
թյանը, հրահրել կազմակերպված 
կոտորածներ, ինչպես ռուսները 
դա արեցին Բաքվում։

4. Էրզրումի, Վանի, Մամուրեթ-
ուլ-Ազիզի ու Բիթլիսի նահանգնե
րում ժողովրդին թողնել գործադ
րումը, ի հակառակ դրան՝ այնպիսի 
տեղերում, ինչպիսիք են՝ Ադանան, 
Սվազը, Բուրսան, Իզմիրը և Զմյուռ
նիան, ակտիվորեն օգնել մահմե
դականներին ժանդարմերիայով 
(զինված ուժերով)։

5. Իրականացնել միջոցառում
ներ՝ մինչև 50 տարեկան բոլոր 
տղամարդկանց, հոգևորականնե
րին և ուսուցիչներին ոչնչացնելու 
համար և թողնել աղջիկներին ու 
երեխաներին՝ մահմեդական դարձ
նելու նպատակով։

6. Տեղահան անել բոլոր այն ըն
տանիքներին, որոնք կփրկվեն, 

և իրականացնել միջոցառումներ՝ 
նրանց կապերն իրենց ծննդավայ
րերի հետ կտրելու համար։

7. Հայ պաշտոնյաներին լիովին 
հեռացնել բոլոր պետական գերա
տեսչություններից կամ պաշտոն
ներից, քանի որ նրանք կարող են 
լրտեսներ լինել։

8. Օգտագործելով համապա
տասխան միջոցներ՝ սպանել բա
նակում գտնվող բոլոր հայերին՝ 
դրա իրականացումը թողնելով 
զինված ուժերին։

9. Բոլոր գործողություններն 
ամենուրեք սկսել միաժամանակ՝ 
այդպիսով ժամանակ չթողնելով 
պաշտպանական միջոցառումնե
րի նախապատրաստմանը։

10. Ուշադրություն դարձնել 
այս հրահանգների հույժ գաղտնի 
պահպանմանը, դրանք հայտնի 
չպետք է լինեն 2—3 հոգուց ավե
լի մարդկանց (Vahakn N. Dadrian, 
The Secret Young-Turk Ittihadist 
Conference and the Decision for 
the World War I Genocide of the 
Armenians, Holocaust Genocide 
Studies (1993) 7 (2): 173—201):

Անդրադառնանք 1915 թ. գիշա
տիչների խորհրդակցությանը։ Սա 
հավաստումն է ցեղասպանության 
կանխամտածվածության գնա
հատման առաջին մակարդակի՝ 
փաստաթղթերի առկայության։ 
Բացի դրանից՝ կիրարկվում է գնա
հատման՝ գործողությունների ընդ
հանուր վերլուծության մեթոդը։ Եթե 
որոշումներն իսկ պահպանված չլի
նեին, գործողությունների հիման 
վրա կարելի կլիներ հասկանալ՝ ի՛նչ 
ձեռագիր է գործում։ Հետաքրքրու
թյուն  է ներկայացնում Թալեաթ 
փաշայի «Սև ծոցատետրը», որտեղ 
վերջինս արձանագրել է Օսմանյան 
կայսրությունում բնակչության շար
ժերը։ Նա այստեղ նշել է նահանգա
պետերից ստացված հարցումների 
պատասխանները, թե քանի՛ հայ 
կա այդ շրջանում, որքա՛նն են տե
ղահանվել, քանի՛սն են այլ շրջան
ներից եկել, որքա՛նն  են մնացել։ 
Անվարան կարելի  է փաստել, որ 
քրիստոնյաներին ոչնչացնելու 
երիտթուրքերի գործողություններն 
իրականացվել են պետական հե
տևողական քաղաքականության 
օրակարգից ելնելով։ Թուրք պաշ
տոնյանների նման հանցավորու
թյան վերաբերյալ շուրջ 600 գաղտ
նի փաստաթուղթ է վկայակոչում 
թուրք պրոֆեսոր Թաներ Աքչամը 
«Երիտթուրքերի՝ մարդկության 
դեմ հանցագործությունը. Հայոց 
ցեղասպանությունն ու ազգային 
զտումները Օսմանյան կայսրու
թյունում» աշխատասիրության մեջ։

Այդ օրերին հայերի թվաքանակի 
վերաբերյալ հիմնական աղբյուր են 
թուրքական վիճակագրական 
տվ յալները և Կոստանդնուպոլսի 
Հայոց պատրիարքարանի տվյալ
ները։ Մինչև 1878 թ. Կոստանդնու
պոլսի Հայոց պատրիարքարանն էր 
պատասխանատու հայ համայն
քից հարկեր հավաքագրելու 
և Բարձր Դռանը փոխանցելու գոր
ծում։ Սակայն Պատրիարքարանը 
չէր կարող ամբողջապես ստույգ 
տվ յալներ ներկայացնել, քանի որ 
հայերի շրջանում առկա էին հար
կային ծանր քաղաքականության, 
ինչպես նաև կրոնական հալա
ծանքների տարածումը կանխելու 
հանգամանքները։ Ցեղասպանված 
հայերի թվաքանակի ճշգրտման 
վերաբերյալ 1918  թ. դեկտեմբե
րին Թուրքիայի ներքին գործերի 
նախարարի նախաձեռնությամբ 
կազմվել է մի հանձնաժողով, որի 
ներկայացրած հաշվետվության 

մեջ ասվում է, որ 800 000-ի չափ 
հայեր են տեղահանվել ու կոտոր
վել։ Մեկ այլ կարևոր տեղեկատ
վություն կա՝ քաղված Թալեաթի 
կողմից 1916, 1917 թթ. վիլայեթ
ներ ուղարկված, կոդավորված հե
ռագրերի հաշվարկներից, որոնք 
նշում են 900 000-ից ավելի բռնա
գաղթի ենթարկված հայերի մասին։

Ըստ պաշտոնական տվյալների՝ 
1915—1923 թթ. զոհվել է մեկուկես 
միլիոն հայ։ Այդ թվի մեջ են մտնում 
նաև 1918 թ. Բաքվի, 1920 թ. Հա
յաստանի, 1922  թ. Իզմիրի կո
տորածների ժամանակ զոհված 
հայերը։ Խնդիրը, սակայն, միայն 
զոհերի թվաքանակը չէ, որի վերա
բերյալ կարող են տարբեր տեղե
կություններ լինել։ Անկախ զոհերի 
թվաքանակից՝ եթե միտում է եղել 
ամբողջովին կամ մասնակի կեր
պով ազգի ոչնչացման, ապա դա 
որակվում  է ցեղասպանություն։ 
Այստեղ հարկ կա խոսելու ցեղաս
պանության և զանգվածային սպա
նության տարբերությունների մա
սին։ Ցեղասպանության թիրախում 
ոչ թե մարդն է, այլ՝ ազգը։ Տեսակա
նորեն ցեղասպանություն կարող է 
կատարվել՝ առանց սպանության, 
երբ, օրինակ, որևէ խմբի անդամ
ներին բաժանեն իրարից և  տե
ղափոխեն այլ էթնիկ-ռասայական 
խումբ, որի հետևանքով տարի
ներ անց նրանք կդադարեն իրենց 
մշակույթի ու քաղաքակրթության 
կրողը լինել։ Առաջին համաշխար
հային պատերազմի ժամանակ 
տասնյակ միլիոնավոր մարդիկ 
զոհվեցին, բայց դա չի եղել ցեղաս
պանություն։

Հայոց ցեղասպանության իրա
կանցման ձևերից մեկն էլ եղել  է 
բռնագաղթը։ 1915 թ. մայիսի 26-
ին Թալեաթը ներկայացրել է հա
յերի տեղահանության վերաբերյալ 
փաստաթուղթ, որի հիման վրա 
հաջորդ օրը հապճեպ ընդունվել է 
«Պատերազմի ժամանակ կառա
վարության գործողության դեմ 
դուրս եկողների համար ռազմա
կան տեսանկյունից առնվելիք մի
ջոցների մասին ժամանակավոր 
օրենք» (հայտնի է որպես «Տեղա
հանության օրենք»), որը հունիսի 
1-ին տպագրվել է պաշտոնաթեր
թում և մտել ուժի մեջ։ Առաջարկ
վում էր սկսել Զեյթունի հայերի տե
ղահանությունից, որտեղ արդեն 
տեղակայվել էին թուրքական կա
նոնավոր զորքերը։ Զեյթունի բնա
կիչների տեղահանության դժնի 
և սրտամորմոք պատմությունները 
տեղ են գտել այդ օրերի ականա
տես Երվանդ Օտյանի «Անիծեալ 
տարիներ, 1914—1919 անձնական 
յիշատակներ» հուշագրության մեջ։

Թուրքական պատմագրության 
և խոսույթի մեջ հաճախ է օգտա
գործվում «հայերի բռնագաղթ» 
հասկացությունը, որով փորձում են 
համոզել, թե տեղահանություն
ներ արել են Կովկասյան ռազմա
ճակատի երկայնքով ռուսական 
բանակին օգնող ապստամբ հա
յերի նկատմամբ։ Իրականում 
ապստամբություններ տեղի չեն 
ունեցել. զինված ընդհարումները 
եղել  են ինքնապաշտպանական 
դեպքեր՝ ի պատասխան օսմանյան 
իշխանությունների բռնություննե
րի։ Բացի այդ՝ հայերը տեղահան
վել են ոչ միայն ռազմական գծից, 
այլ նաև Կենտրոնական Թուրքիա
յից՝ Կովկասյան ճակատից հարյու
րավոր կիլոմետրեր հեռու, որտեղ 
նույնիսկ ինքնապաշտպանական 
դիմադրություն չի եղել։

1915 թ. տեղի է ունեցել սեգրե
գացիա՝ սելեկցիա. ընտրվել են ոչն

չացման ենթակա էթնիկ խմբերը։ 
1915 թ. Ուրֆայում 1500 հայ երի
տասարդների երիտթուրքական 
իշխանություններն ուղարկեցին 
«թիկունքային աշխատանքների». 
նրանց դուրս բերելով քաղաքից՝ 
անխնա սպանեցին։ Որոշակի 
խմբի դեմ միտման առկայությունը 
ևս կարևորագույն փաստ է իրողու
թյունը ցեղասպանական բնութագ
րելու համար։

Հայերին միտումնավոր տե
ղափոխում  էին անմարդաբնակ, 
անապատային այնպիսի վայրեր, 
որտեղ առկա անմարդկային պայ
մանները հանգեցնում  էին սովի 
և համաճարակների՝ հազարավոր 
մարդկանց ոչնչացման պատճառ 
դառնալով։ 1948 թ. ՄԱԿ-ի Ցեղաս
պանության կոնվենցիայում կա 
հատուկ մի կետ, ըստ որի՝ տվ յալ 
խմբի կենսագործունեության հա
մար անհամատեղելի պայմանների 
ստեղծումը նույնպես համարվում է 
ցեղասպանական գործողություն։ 
Պարզից էլ պարզ է, կույրի համար 
անգամ տեսանելի իրողություն է, 
որ հայերի տեղահանությունը ոչ 
թե տեղափոխություն էր, այլ՝ տե
ղափոխման միջոցով «աչքից 
հեռու» գեհենական վայրերում 
սպանություն։ Սիրիական անապա
տում տեղի ունեցածը դրա վկայու
թյունն է։ Հարյուրավոր կիլոմետրեր 
մահվան ճանապարհով անցնող 
տարագիրների քարավանները 
Դեյր Էզ-Զորում ու հարակից տա
րածքներում ենթարկվեցին զանգ
վածային կոտորածների։

20-րդ դարասկզբին կազմա
կերպված Հայոց ցեղասպանու
թյունը վախի հետևանք էր, քանի 
որ թուրքական լծից ազատագր
վել էին բուլղարները, ռումինները, 
սերբերը, հույները, և բալկանյան 
այս ազգերի հաջողություններն 
առաջադեմ արևմտահայերի հա
մար պարարտ հող էր՝ օսմանյան 
ճնշումներից ազատվելու հույսը 
կյանքի կոչելու։ Թուրքական հա
յաջինջ քաղաքականությունը, սա
կայն, ավելի առաջ անցավ։ Այն 
ժամանակ, երբ օսմանյան բանակ 
զորակոչված հայերը ցույց  էին 
տալիս իրենց հավատարմությու
նը, սվազցի Օհաննես Ագինյանը 
կյանքի գնով փրկում էր Էնվերին, 
հայ զինվորական բժիշկները նետ
վում էին ռազմաճակատ՝ փրկելու 
թուրքական բանակի զինվորների 
կյանքը, Էնվերը շքանշան էր շնոր
հում հրետանավոր Թորոսյանին, 
հայ զինվորների ճնշող մեծամաս
նությանը զինաթափում էին և տե
ղափոխում բանվորական վաշ
տեր, կանանց ու երեխաներին 
պարտադրում էին բռնի կրոնափո
խություն, ձերբակալում քաղաքա
կան-հասարակական գործիչների, 
իսկ որոշ շրջաններում կազմա
կերպվում էին դիմադրություններ՝ 
քիչ ուժերով ու պատրաստվածու
թյան թույլ մակարդակով, երբ դի
մադրության հակառակ կողմում 
սպառազինված օսմանյան կանո
նավոր բանակն էր՝ քրդական ու 

չերքեզական հրոսակախմբերով։ 
Սահմռկեցուցիչ այդ օրերի մասին 
դոկտոր Բազարջյանին ուղղված 
նամակում Սիամանթոն գրել  է. 
«Այս յուսահատութեան, զզվանքի, 
անկարելի ստրկութեան, պոռնիկ 
համակերպումի և  իմ բառարա
նէս ու ձեր բառարանէն բացակայ 
ամեն հայհոյանքի արժանի օրե
րուն մէջ ձեր փոքրիկ քարթը իր 
մեծ սրտով ինծի մտածել տուաւ, 
թէ դեռ մարդեր, բարեկամներ 
կան։ Բայց իմ ցաւէս առաջ, ցեղիս 
և  ցեղիդ ցաւէն խօսիմ։ Բովան
դակ ծաղիկ հայ երիտասարդու
թիւնը կերան բորենիները, զի
նուոր տարին։ Ահաւոր խուճապ։ 
Գավառներէն մարդ չեն ձգեր։ 
Մինչև 45 տարեկան…. Դէպի մահ, 
դեպի ստոյգ մահ։ Ոչ պատերազ
մի միջի մահէն, այլ անօթութեան: 
Ամբողջ Թուրքիան անօթի է։ Այլևս 
հայ և յոյն վաճառական կամ վա
ճառականութիւն չի մնաց։ Կառա
վարութիւնը բոլորն ալ հաւաքեց, 
թալանեց, կողոպտեց և գրաւեց։ 
Ամեն կողմ գրաւում, ոչ թե ալիւր 
կամ կերպաս, այլ ինչ որ գտնեն 
հայ-յոյն վաճառականին քով։ Պո
լիս և ամեն տեղ նոյն բանը»։

Երիտթուրքերի իրականացրած 
արյունարբու ջարդարությունը 
պաշտոնապես դատապարտվել է 
հենց թուրքերի կողմից՝ 1919—
1920  թվականներին. Օսմանյան 
կայսրությունն  է առաջինը ճա
նաչել Հայոց ցեղասպանությունը։ 
Հայերի տեղահանության ու կո
տորածների մեղադրանքներով 
տեղի  է ունեցել 63 տարբեր դա
տական գործընթաց, սակայն մե
ղադրյալները ազատ են արձակվել 
և հետագայում դարձել Թուրքիայի 
Հանրապետության հիմնադիր ան
դամները։ 1919 թ. իրականացված 
թուրքական դատավարությունը 
միջազգային բարձրագույն ատյա
նում՝ տրիբունալում, հայ խաղաղ 
բնակչության դեմ կատարված ոճ
րագործության քողարկման ձևե
րից մեկն էր իրականում, որը պե
տական պատասխանատվության 
խնդիր էր դարձել։ Այս դատավա
րությամբ կանխվեց հետագայում 
նմանատիպ դատավարություննե
րի կազմակերպումը։ Թուրքական 
պետությունն անձամբ որևէ պա
տիժ չսահմանեց ոճրագործների 
նկատմամբ (մեկ հոգի ընդամենը 
մահապատժի ենթարկվեց)։ Հե
տագայում հայ վրիժառուները 
փորձեցին դա իրականացնել։ Նաև 
սխալ էր ինքնին դատական գոր
ծընթացը. տեղի ունեցածը ոչ թե 
քրեական հանցագործություն էր, 
այլ՝ քաղաքական, մանավանդ որ 
գլխավոր մեղավորները Օսմանյան 
պետության պաշտոնյաներ  էին։ 
Ուստի, ներկայումս պետք է խո
սել ոչ թե Թուրքիայի կողմից Հայոց 
ցեղասպանության ճանաչման, այլ՝ 
վերաճանաչման, «արդար հիշո
ղության» վերականգման մասին։

Օֆել յա ԳԱՍՊԱՐՅԱՆ
Նարեկ սրկ. ԳԱՍՊԱՐՅԱՆ

1915 թ. մայիսին Զեյթունից բռնի տեղահանված հայերի մի խումբ. 
լուսանկարվելուց կես ժամ անց թուրքերը նրանց բոլորին հրկիզեցին և կոտո­
րեցին։ Նահանգապետը կանգնած է վերևի շարքում։

Ցեղասպանության մեր սուրբ նահատակների պատգամը
Ժողովուրդների պատմությու

նը լի  է վերելքներով ու ան
կումներով, նվաճումներով և կո
րուստներով, հաղթանակներով ու 
պարտություններով, լուսավոր իրա
դարձություններով և անմխիթար 
ողբերգություններով: Ցավով  եմ 
արձանագրում, որ ազգերի պատ
մության հոլովույթում մեր ազգային 
ողբերգությունները թերևս գերակ
շիռ  են, մեր ժողովուրդը դարեր 
շարունակ իր արյան գնով մաքա
ռել ու մինչև այսօր շարունակում է 
պայքարել՝ պահպանելու իր գոյու
թյունը: Այս ամենի հետ մեծագույն 
կսկիծ է նաև այն, որ պետականո
րեն փորձ է արվում վարագուրել 
20-րդ դարասկզբին մեր ժողովրդի 
մեծագույն ողբերգությունը՝ 1915-ի 
ցեղասպանությունը:

Ողբերգությո՛ւն, որ հիմնովին հե
ղաշրջեց մեր պատմությունը:

Ողբերգությո՛ւն, որի պատճառով 
հայությունը զրկվեց իր պապենա
կան տնից, հողից ու երկրից:

Ողբերգությո՛ւն, որի ընթացքում 
ավելի քան մեկուկես միլիոն հայ իր 
բնիկ երկրից աքսորվեց դեպի Դեր 
Զորի անապատներ և անմարդկա
յին կերպով խոշտանգվեց ու նա
հատակվեց:

Ողբերգությո՛ւն, որի ժամանակ 
հարյուր հազարավոր հայուհիներ 
լլկվեցին, բռնաբարվեցին թուրք 
և քուրդ ավազակախմբերի կող
մից, շատերն էլ՝ որպես աղախին
ներ, տարվեցին նրանց տները:

Ողբերգությո՛ւն, որի հետևանքով 
հազարավոր հայ մանուկներ որբացան, 
շատերը ծառայության տարվեցին 
և բռնությամբ դավանափոխ եղան:

Ողբերգությո՛ւն, որի պատճառով 

մեր վանքերն ու եկեղեցիները, մեր 
ազգային-մշակութային հարուստ 
ժառանգությունը իսպառ ոչնչացան:

Ողբերգությո՛ւն, որի հետևանքով 
մեր ավանդույթներից բազմաթիվ 
մասնիկներ վերացան, որովհե
տև վերացան այդ ավանդույթները 
կրող, պահող ու պահպանող հայ 
համայնքները:

Ի վերջո, ողբերգությո՛ւն, որով 
Թուրքիան փորձեց իսպառ բնաջն
ջել հայությանը, անհետացնել մեր 
պատմական անցյալն ու հիշա
տակները:

Այո՛, այսօր՝ Հայոց ցեղասպա
նության 110-րդ տարելիցին, փոր
ձում են մեզ կտրել մեր անցյալից, 
սևացնել ու թերագնահատել այն, 
քաղաքական հատուկ նպատակ
ներ հետպանդելով՝ պատմական 
իրողությունները կեղծել, այլախեղ
ված ներկայացնել հանրությանը: 
Մեր մեկուկես միլիոն զոհերի պատ
գամն է, սակայն, որ չմոռանանք 
մեր բռնազավթված պատմական 
հայրենիքը, չուրանանք իրենց նա
հատակությունը, ինքներս մեզ 
չխաբենք խաղաղության կեղծ քա
րոզներով ու թեզերով և ցեղասպա
նությունը սակարկության չդնենք՝ 
քաղաքական շահերին ի խնդիր:

Մեծի Տանն Կիլիկիո երջանկահի
շատակ Կաթողիկոս  Գարեգին Բ-ն 
Հայոց ցեղասպանության 70-րդ տա
րելիցին Դեր Զորից հղած իր պատ
գամի մեջ հետևյալն էր շեշտադ
րում. «Մենք անցյալն ու ներկան 
կամրջող սերունդ ենք, և ուզում եմ՝ 
բոլորդ էլ իմանաք, որ նա, ով մոռա
նում է իր մեռելներին, մանավանդ 
նրանց, ովքեր բնական մահով չեն 
մեռել, մանավանդ նրանց, որ ինձ 

ու ձեզ համար են մեռել, նրանք, 
որ իրենց մահը վճարեցին որպես 
գին իրենց հավատքի և իրենց ազ
գության, այդ բոլորը մոռացող կամ 
անտեսող մարդը անհավատարիմ է 
Աստծուն և մեր ազգության»:

Իսկ Գարեգին Բ Ամենայն Հա
յոց Կաթողիկոսը 2001 թ. ապրիլի 
24-ին՝ Դեր Զոր կատարած ուխ
տագնացության ժամանակ, իր 
խոսքում հաստատագրում էր. 
«Եկել ենք ուխտի, սրբազան երդ
ման։ Եկել ենք ձեր՝ Քրիստոսի խա
չակիցներիդ հազարավոր անհայտ 
անունների հիշատակումով մեր 
ուխտը առ Աստված հաստատելու, 
համազգային մեր միասնականու
թյունը նորոգելու և մեր հավատը 
զորացնելու արդարության հաղ
թանակի հանդեպ»։

Մեր նահատակներն այսօր մեզ 
պատգամում  են նաև, որ ամուր 
կառչենք մեր ազգային ոգուն, 
որովհետև առանց այդ ոգու չենք 
կարող շարունակել մեր գոյության 
երթը: Այդ ոգին է, որ հերոսացնում է 
մեզ թե՛ որպես անհատներ և  թե՛ 
որպես ազգ: Գարեգին Նժդեհը, 
անդրադառնալով ազգային ոգու 
կարևորությանը, ասում է. «Ազգա
յին ոգի — ահա՛ գերագույն հերոսը, 
միա՛կը, մեր պատմության անիվը 
դարձնող, մեր հավաքական ճա
կատագիրը վարող հերոսը:

Էապես միայն դա  է գործում 
պատմության մեջ և պատմության 
համար: Անհատ հերոսները ոչ այլ 
ինչ են, եթե ոչ միայն անձնավորող
ներն այդ ոգու:

Մեռնում են հերոսները՝ Մանվել
ները, Մուշեղները, Վարդանները, 
մնում է, սակայն, նրանց ոգին, որն 

իր մարմնավորումը գտնելով այլ 
հայերի մեջ՝ շարունակում է ապրել 
ու ներգործել:

Եվ հենց սրանում է հերոսների 
անմահությունը»:

Այսօր փորձ է կատարվում խամ
րեցնել, վերացնել հայ ոգին, և մեր 
նահատակները պատգամում են 
մեզ կառչել այդ ոգուն, որ մեր ներ
սի հերոսը չմեռնի, և հայությունը 
շարունակի ապրել ու արարել Աստ
ծուց իրեն բաժին տրված երկրում:

«Կան ժողովուրդներ,— գրում է 
Կոստան Զարյանը,— որոնք նախա
պատմություն չունեն, և նույնիսկ 
այնպիսիները, որոնք պատմություն 
իսկ չունեն, կամ քիչ ունեն, կամ 
ունեցել են և այլևս չունեն: Պատ
մությունը հիշատակ չէ միայն, այլև 
տևականություն, այլև ներկան ձևա
կերպող կյանք և ապագան ուրվագ
ծող հիմնական ազդակ»:

Մենք ոչ միայն նախապատմու
թյուն ունենք, այլև պատմություն, 
անցյալ ու ներկա, և անցյալի ու ներ
կայի իմաստուն զուգորդությամբ ի 
վիճակի ենք հստակ ձևակերպել մեր 
ապագա ընթացքը: Մեր ժողովրդի 
արմատները շատ խորն են, և դա
րերի ընթացքում բոլոր նրանք, ով
քեր փորձ են արել մեզ արմատախիլ 
անել, ոչ միայն չեն կարողացել, այլև 
երբեմն փոշիացել են: Ճիշտ է, այդ 
ընթացքում մեր տոհմածառից ճյու
ղեր են ջարդվել ու վերացել, բայց 
շնորհիվ մեր ժողովրդի վճռակա
մության՝ մեր դարավոր ծառը նոր 
ճյուղեր է արձակել և շարունակում է 
պտղաբերել: Ուզո՞ւմ ենք հավատա
րիմ մնալ մեր արմատներին, ուրեմն 
պետք է ականջալուր լինենք մեր 
սուրբ նահատակների պատգամին՝

•	 թոթափել անտարբերությունը 
և տեր կանգնել մեր երկրին ու 
իրավունքներին,

•	 չմոռանալ իրենց գերմարդկա
յին զոհաբերությունը և գործել 
հանուն մեր ազգային գոյու
թյան ամրացման ու բարօրու
թյան,

•	 հեռու մնալ դավադիր գա
ղափարախոսություններից, 
որոնք նպատակ ունեն ջլատել 
և կործանել մեր ժողովրդի դա
րավոր ծառը,

•	 հավատարիմ մնալ մեր պատ
մությանը, արժանապատ
վորեն ապրել մեր ներկան 
և հաստատուն ընթանալ դեպի 
ապագա:

Հետևաբար՝ ամուր կառչենք մեր 
ազգային ոգուն՝ միշտ գիտակցելով, 
որ առանց այդ ոգու՝ հեշտ կլինի 
կտրել մեր ծառի բունը և կասեցնել 
մեր գոյությունը:

Համախմբվենք մեր Սուրբ Եկե
ղեցու շուրջ, որից կարող  ենք 
ստանալ ոգու ամրություն, անկոտ
րում կամք, ներկա դժվարություն
ները հաղթահարելու քաջություն 
և իմաստնություն: Հայ Եկեղեցին 
ոչ միայն կրողն ու փոխանցողն է 
ազգային ոգու, այլև պահապան 
հրեշտակն է մեր դարավոր պատ
մության, որ այսօր ենթարկվում է 
աղավաղման:

Ի վերջո, խնկարկենք և անմո
ռանալի պահենք մեր սուրբ նա
հատակների հիշատակը և ջանք 
չխնայենք, որ նրանց հանդեպ 
գործված ոճիրը արդար հատու
ցում ստանա:

Վարանդ (Հակոբ) ՔՈՐԹՄՈՍՅԱՆ

Հայոց ցեղասպանության հուշահամալիրի կառուցումը 
սերունդների ծանր պայքարի արդյունքն էր

Մեր ժողովրդի համար սրբազան ուխտա
տեղի է Ծիծեռնակաբերդի բարձունքում 

վեր խոյացող, Հայոց ցեղասպանության զո
հերի հիշատակին նվիրված հուշահամալի
րը, որը նաև արվեստի բարձրամակարդակ, 
եզակի ստեղծագործություն է: Ծիծեռնակա
բերդի հուշահամալիրը մեր ժողովրդի հո
գու ճիչն է, նրա ոգեղեն ընդվզումն ու ցա
սումը՝ուղղված ցեղասպան ոճրագործների 
և անարդար ու անպատկառ աշխարհի դեմ: 
Այն համայն հայության պատմական հիշո
ղության մարմնացումն  է միաժամանակ, 
որ բարձրացել  է ծանրագույն, համառ ու 
դժնդակ պայքարի շնորհիվ՝ ընդդեմ հայրե
նիքի ուրացման և պատմական հիշողության 
ոչնչացման:

Լռության պատնեշի խորտակումը

Մինչև 1960-ական թվականները Հայաս
տանում արգելանքի տակ  էին Հայոց ցե
ղասպանության և  կորուսյալ հայրենիքի 
հետ կապված ամեն ինչ, ամեն մի մասունք 
և հիշողության պատառիկ: Թուրքերը դա 
կարողանում էին վերահսկել Կրեմլի միջո
ցով, և նրանց հաջողվում էր զգալի ժամա
նակ: Սակայն սփյուռքահայությունն ամեն 
ջանք գործադրում  էր, որ ցեղասպանու
թյունը ճանաչվի և դատապարտվի մարդ
կության կողմից: Անմասն չէր նաև Խորհր
դային Հայաստանի հայությունը, որքան էլ 
որ դա անհնարին էր թվում: Հայաստանի 
մտավորականությունը՝ նրա նվիրյալ և հա
մարձակ մասը, գործում էր ընդհատակում, 
բայց ժամանակի հետ լռության ձայնը դար
ձավ բացահայտ. այլևս հնարավոր չէր հո
գեկան անտանելի ցավը լռությամբ կրել: 
Պարույր Սևակի «Անլռելի զանգակատուն» 
պոեմի ծնունդը զորեղ հարված եղավ լռու
թյան պատնեշին: 1965 թվականից հետո, 
երբ սփյուռքի ջանքերով աշխարհում, այ
նուամենայնիվ, շատ թե քիչ մասշտաբով 
նշվեց Հայոց ցեղասպանության 50-րդ տա
րելիցը, Խորհրդային Հայաստանում ևս 

փոփոխություններ տեղի ունեցան հանրա
յին գիտակցության և հոգեբանության մեջ: 
Երևանը նույնպես ընդվզեց, և  լռության 
պատնեշը խորտակվեց 1965 թ. ապրիլք
սանչորսյան հուժկու պոռթկումով ու համազ
գային երթով, որը ցնցող տպավորություն 
թողեց Խորհրդային Միությունում: Այսպես 
տապալվեց դարի դավադրությունը, որ 
ծրագրել և նյութել էին մարդկության պատ
մության մեջ առաջին ցեղասպանությունը 
իրագործած թուրք ոճրագործները, և աշ
խարհն իմացավ հայ ժողովրդի ապրած մեծ 
ողբերգության մասին առնվազն կես դար 
ուշացումով: Թուրք ոճրագործներին չհա
ջողվեց թաքցնել իրենց ճակատին դաջված 
ոճրագործություն-խարանը։

Ծիծեռնակաբերդի հուշահամալիրի 
կառուցումը

Ոմանց համար գուցե զարմանալի թվա, 
բայց իրական փաստ է, որ խորհրդային Հա
յաստանի իշխանությունները նախօրյակին 
արդեն նախանշել էին Հայոց ցեղասպանու
թյան 50-րդ տարելիցի առիթով կատարվե
լիք աշխատանքների սցենարը: Դրան նաև 
նպաստել էին երկրի պետական մի շարք 
բարձր պաշտոններում հայրենանվեր մտա
վորականների նախաձեռնություններն ու 
միջնորդությունները:

Այսպես, դեռևս 1964  թ. հուլիսի 16-ին 
պատմաբան Ծ. Աղայանի (Մարքսիզմ-լենի
նիզմի հայկական մասնաճյուղի տնօրեն), 
Հ. Ինճիկյանի (ԳԱ-ի արևելագիտության ինս
տիտուտի սեկտորի վարիչ), Ջ. Կիրակոսյա
նի (ՀԿԿ կենտկոմի գաղափարախոսության 
բաժնի վարիչի տեղակալ) նախաձեռնու
թյամբ և  ստորագրությամբ գաղտնի նա
մակ է հղվում Հայաստանի կոմկուսի կենտ
կոմի նախագահությանը՝ ցեղասպանության 
հիսնամյա տարելիցը պատշաճ կերպով 
ոգեկոչելու կապակցությամբ: ՀԿԿ կենտ
կոմի առաջին քարտուղար Յակով Զարու
բյանը վերոնշյալի կապակցությամբ 1964 թ. 

դեկտեմբերի 13-ին դիմում է հղում Մոսկ
վային՝ ԽՄԿԿ կենտկոմին: Դիմումում հիմ
նավորվում էր Առաջին համաշխարհային 
պատերազմի նահատակների հիշատակին 
Երևանում հուշարձան կառուցելու անհրա
ժեշտությունը: Կրեմլի ղեկավարների բարյա
ցակամությունն ստանալու նպատակով չէին 
գործածվում «Հայոց ցեղասպանություն», 
անգամ «Մեծ եղեռն» հասկացությունները: 
Թույլտվություն ստանալուց հետո Երևանում 
ավելի վճռական են գործում: 1965 թ. մարտի 
16-ին Խորհրդային Հայաստանի մինիստր
ների խորհուրդը որոշում է կայացնում եղեռ
նի զոհերի հիշատակը հավերժացնելու հա
մար Երևանում կառուցել հուշահամալիր:

Հենց սկզբից հուշահամալիրի կառուցու
մը ձեռք է բերում համաժողովրդական և հա
մազգային բնույթ ու նշանակություն: Խորհր
դային Հայաստանի և սփյուռքի հայությունը 
քաջ գիտակցում էր, որ ծրագրվող հուշահա
մալիրով ճեղքվելու է դավադիր լռությունը:

Հուշահամալիրի կառուցումն անցնում է 
առանց էական խոչընդոտների և  միջա
դեպերի: Շատերն  էին ցանկանում անվ
ճար աշխատել կառույցի շինարարության 
ընթացքում: Աշխատանքներն սկսվում են 
1966  թ. սկզբից և  տևում մինչև հաջորդ 
տարվա՝ 1967 թվականի աշուն: Կառույցի 
ճարտարապետներն էին Արթուր Թարխա
նյանը, Սաշուր Քալաշյանը, քանդակագործ 
Վան Խաչատուրը: Հուշահամալիրի պաշտո
նական բացումը տեղի է ունեցել 1967 թ. նո
յեմբերի 29-ին ՀԿԿ կենտկոմի ողջ շքախմբի 
մասնակցությամբ:

Ծաղկեպսակներ տեղադրվելու արարո
ղությունից հետո տեղի է ունենում համաժո
ղովրդական ցույց, որից հետո ՀԿԿ կենտկո
մի առաջին քարտուղար Անտոն Քոչինյանը 
բոցավառում է հուշարձանի անմար կրակը:

Հուշահամալիրը զբաղեցնում է 4500 քմ 
տարածք: Ձախ կողմից ձգվում է 100 մետր 
երկարությամբ հուշապատը: Կենտրոնում 
գտնվում է 30 մետր տրամագծով հավերժու

թյան տաճարը՝ դեպի կենտրոն խոնարհված 
12 հսկա բազալտե մույթերով: Այցելուներին 
դեպի տաճարի սրահն ու հավերժական 
ջահն են առաջնորդում հարթակից իջնող 
անսովոր բարձր աստիճանները, որոնք 
կարծես պահանջում  են խոնարհվել Հա
յոց ցեղասպանության զոհերի հիշատակի 
առջև: Քիչ հեռու վեր է խոյանում 40 մետր 
բարձրությամբ «Վերածնվող Հայաստան» 
աննման հուշասյունը:

Հուշահամալիրը՝ սրբազան 
ուխտատեղի

Հայոց ցեղասպանության զոհերի հիշա
տակին նվիրված հուշահամալիրը ոչ միայն 
Հայաստանի մայրաքաղաքի տեսարժան 
վայրերից է, այլև իսկական ուխտատեղի է 
հարյուրհազարավոր հայերի համար: Բա
ցի ապրիլի 24-ից, երբ զանգվածային երթ է 
կատարվում դեպի հուշահամալիր վաղ 
առավոտից մինչև ուշ գիշեր, այստեղ երբեք 
այցելուների պակաս չի լինում ողջ տարվա 
ընթացքում՝անկախ եղանակային պայման
ներից: Եղել են տարիներ, երբ հենց ապրիլի 
24-ին հորդառատ անձրևի ու ձյան ներքո ժո
ղովուրդը նույն հոծ շարքերով բարձրացել է 
Ծիծեռնակաբերդի սրբացած բարձունքը: 
Եվ աշխարհի որևէ վայրում այնքան ծաղիկ, 
ծաղկեփունջ կամ ծաղկեպսակ չեն դրվում, 
որքան այստեղ՝ Ծիծեռնակաբերդի հուշա
համալիրի պատվանդանին: Աշխարհի ողջ 
հայության և նրա համախոհների ու բարե
կամների հայացքը մշտապես ուղղված է այս 
սրբացած համալիրին:

Եվ թերևս Հայաստանի Հանրապետության 
ներկա տարածքում միայն այս կետից նա
յելիս երևում է ոչ միայն ալեհեր Արարատը, 
այլև՝ ողջ Արևմտյան Հայաստանը՝ մինչև Եփ
րատ, Ճորոխ ու Տիգրիս: Ողջ հայությունն է 
այս կետից հիշում և հատուցում պահան
ջում՝ հայացքը հառած գալիք դարերին։

Արմեն ԿԱՐԱՊԵՏՅԱՆ, պ. գ. թ.

«Հայոց ցեղասպանության նահատակներ» սրբապատկերը
Ինչպես ցանկացած քրիստո

նեական նահատակագրություն, 
այնպես  էլ Հայոց ցեղասպանու
թյան մարտիրոսագրությունը, 
որքան  էլ ցավալի, տառապալի 
և  մարդկայնորեն աներևակայե
լի է, նույնքան էլ ծայրեծայր չարին 
ու բռնությանը, ագրեսիային ու 
մարդկային իրական ազատության 
սահմանափակմանը հակազդելու 
պատմություն և օրինակ է, եզակի 
օրինակ: Հայոց ցեղասպանության 
մարտիրոսագրությունը նաև հա
յերի՝ հանուն սեփական ինքնու
թենական, ազգային արժեքային 
համակարգի պայքարի հուժկու 
պատմություն և փաստ է:

Հայոց ցեղասպանության քրիս
տոնյա մարտիրոսների սրբադաս
ման արարողությունը կատարվեց 
2015 թ. ապրիլի 23-ին՝ Գարեգին Բ 
Ամենայն Հայոց Կաթողիկոսի և Մե
ծի Տանն Կիլիկիո Արամ Ա Կաթո
ղիկոսի կողմից՝ Մայր Աթոռ Սուրբ 
Էջմիածնի Ս.  Տրդատի բաց խո
րանում: Մինչ բուն սրբադասման 
արարողությունը՝ ապրիլի 22-ի գի
շերը, կատարվել էր Հսկման կարգ: 
Հսկումը նախագահել  էր Գարե
գին Բ Ամենայն Հայոց Կաթողիկո
սը, իրենց մասնակցությունն էին 
բերել Հայ Եկեղեցու հոգևորական
ներ և  հավատավորներ, Հայաս
տան ժամանած քրիստոնեական 
Եկեղեցիների հովվապետեր ու 
պաշտոնական պատվիրակու
թյուններ: Հսկման ընթացքում Գա
րեգին Բ Ամենայն Հայոց Կաթողի
կոսը մասնավորապես հետևյալ 
խոսքն է հղել ներկաներին. «Տի
րոջ կամքով վաղը՝ ապրիլի 23-ին, 
այս սուրբ տաճարի հովանու ներ
քո՝ հայոց առաջին քրիստոնյա 
արքայի՝ Ս. Տրդատի անունը կրող 
խորանի առջև, պիտի կատարենք 
սրբադասման արարողությունը Ցե
ղասպանության նահատակների՝ 
հայցելով սուրբ վկաների բարեխո
սությունը ազգային և հոգևոր մեր 
կյանքի զորացման ու առաջըն
թացի համար..... Մեր ժողովուրդը 
պատմության ողջ ընթացքում հա
ճախ պատարագվեց նահատա
կության խորանի վրա՝ դառնալով 
աստվածապաշտության սքանչելի 
օրինակ: Ցեղասպանության տա
րիներին ևս մեր զավակների կրած 
նահատակության ու չարչարան
քի պատմությունները որքան ցավ 
ու տրտմություն են պատճառում, 
նույնքան և ավելի՝ հավատքի մեջ 
ամրանալու և  խիզախելու նոր 
խթան դառնում ամենքիս համար, 
ինչպես պարագան  էր առաջին 
դարերի քրիստոնյաների»:

Օծվում  են մասունքարաննե
րը, որտեղ տեղադրվում են Հայոց 
ցեղասպանության զոհերի մա
սունքները՝ Դեր Զորի անապա
տից, Կիլիկիո կաթողիկոսարանից 
բերված և Մայր Աթոռում 1965 թ. 
կառուցված ուխտի խաչքարի տա
կից հանված, իսկ մասնատուփերը 
կնքվում են հայրապետական կնիք
ներով: Ապրիլի 23-ի առավոտյան՝ 
Հայոց ցեղասպանության նահա
տակների սրբադասման բուն արա
րողությունից առաջ, Մայր Աթոռ 
Սուրբ Էջմիածնում մատուցվում է 
Սուրբ Պատարագ։ Սրբադասման 
համար մշակված ծիսական արա
րողակարգի ընթացքում էլ հատուկ 
բանաձևով կատարվում  է Հայոց 
ցեղասպանության նահատակների 
սրբադասումը: Հայտարարվում է, 
թե ո՛ր օրն  են տեղի ունենալու 
նրանց հիշատակի տոնն ու ընդգր
կումը եկեղեցական օրացույցում:

Սրբադասման արարողությունն 
սկսվում է Տերունական աղոթքով, 
թափորով, ընթերցվում  է սրբա
դասելիների հավաքական վկայա

բանությունը: Ապա կատարվում է 
«Ուրախ լեր, Սուրբ Եկեղեցի» շա
րականը, որից հետո ընթերցվում է 
Հայ Առաքելական Եկեղեցու Եպիս
կոպոսաց ժողովի հռչակագիրը: 
Վերջինիս հետևած «Էջ Միածինն ի 
Հօրէ» շարականից, սուրբգրային 
ընթերցումներից (Սաղմ. ԼԳ. 1—6, 
Հռոմ. Ը. 31—39, Մարկ. Ժ. 35—45) 
հետո կատարվում են Հայոց ցե
ղասպանության նահատակների 
սրբապատկերի քողազերծումն ու 
օծումը՝ 112-րդ սաղմոսի և շարա
կանների կատարմամբ ու աղոթ
քով: Սրբապատկերի օծումից հետո 
իրականացվում է նահատակների 
մասունքների խնկարկումը՝ Հայոց 
ցեղասպանության նահատակնե
րի «Հրաշացան պակուցմամբ» 
շարականից 3 տուն կատարելով, 
օրհնվում են մասունքարանները: 
Բացի Մեծ եղեռնի նահատակների 
մասունքներից՝ Հայոց ցեղասպա
նության նահատակների  սրբա
դասման արարողության առիթով 
հայրապետական տնօրինությամբ 
Մայր Աթոռ Սուրբ Էջմիածնի բազ
մաթիվ մասունքերից դուրս բերվե
ցին հետևյալ 14 սրբությունները.

1. Սուրբ Գեղարդը,
2. Ս. Գրիգոր Լուսավորչի Աջը,
3. Կենաց փայտով խաչ-մասուն

քարանը,
4. Սկևռայի մասանց պահարա

նի կրկնօրինակը,
5. Աջը՝ Ս. Ստեփանոս Նախա

սարկավագի մասունքով,
6. Աջը՝ Ս. Հռիփսիմե կույսի մա

սունքով,
7. Աջը՝ Ս. Անանիա առաքյալի 

մասունքով,
8. Աջը՝ Ս. Սահակ Պարթև Հայ

րապետի մասունքով,
9. Աջը՝ Ս. Սարգիս Զորավարի 

մասունքով,
10. Աջը՝ Ս.  Գևորգ Զորավարի 

մասունքով,
11. խաչ-մասունքարանը՝ Ս. Թա

դեոսի և Ս. Սանդուխտ կույսի մա
սունքներով,

12. խաչ-մասունքարանը՝ Ս. Հով
հաննես Մկրտչի մասունքով,

13. մասունքարանը՝ Ս. Գրիգոր 
Նարեկացու և այլ սրբոց մասունք
ներով,

14. Զեյթունի Ավետարանը:
Արարողությունն սկսվեց ժամը 

17:00-ին և ավարտվեց 19:15-ին՝ 
խորհրդանշելով 1915 թվականը: 
Աշխարհի տարբեր անկյուններում 
գտնվող հայկական եկեղեցինե
րում 100 անգամ հնչեցվեցին եկե
ղեցիների զանգերը: Ապա դրան 
հետևեց լռության րոպեն: Արարո
ղությունն ավարտվեց Տերունական 
աղոթքի երգեցողությամբ և Մայր 
տաճարի զանգերի ղողանջներով 
ու թափորով:

Եկեղեցական հիշատակության 
տոնացուցային օր սահմանվեց 
ապրիլի 24-ը՝ «Յիշատակ սրբոց 
նահատակաց, որք կատարեցան 
յընթացս ցեղասպանութեան Հա
յոց վասն հաւատոյ և վասն հայ
րենեաց»՝ իր հաստատուն տեղը 
գտնելով եկեղեցական օրացույ
ցում և փոխարինելով Հայոց ցե
ղասպանության զոհերի հոգե
հանգստյան կարգին:

Տիգրան Բարխանաջյանի 
«Հայոց ցեղասպանության 
նահատակներ» 
սրբապատկերը

Ապրիլի 24-ին օծված սրբա
պատկերներից մեկը (նկարիչ՝ 
Տիգրան Բարխանաջյան) դրվեց 
Ծիծեռնակաբերդում՝ Անմար կրա
կի մոտ կատարված Հայոց ցեղաս
պանության նահատակների Հի
շատակի կարգի ընթացքում: Ապա 
Մայր Աթոռ Սուրբ Էջմիածնում մա
տուցվեց Ս. Պատարագ, և   Մայր 
Տաճարի հարևանությամբ գտնվող 
Աղոթքի և ուխտի խաչքարի մոտ, 
նախագահությամբ Գարեգին Բ 
Ամենայն Հայոց Կաթողիկոսի, կա
տարվեց Բարեխոսական կարգ:

Այսօր Հայոց Մեծ եղեռնի նահա
տակների սրբապատկերը պահ
պանվում  է Մայր Աթոռի Ռուբեն 
Սևակի անվան թանգարանում, 
կրկնօրինակները կարելի է տես
նել Հայ Առաքելական Եկեղեցու՝ 

Հայաստանի և Սփյուռքի տարբեր 
եկեղեցիներում: Նկարիչ Տիգրան 
Բարխանաջյանի հեղինակած 
սրբապատկերի վերարտադր
մամբ պատրաստվել են նաև մա
սանց պահարաններ, խաչվառներ, 
սրբանկարի պատկերագրության 
սկզբունքը պահվել է այլ նկարիչնե
րի՝ սրբադասման արարողության 
համար պատրաստված գործերում:

Նկարչի հետ հարցազրույցի ըն
թացքում պարզվեց, որ Գարեգին Բ 
Կաթողիկոսը, որպես նախապայ
ման, պատվիրել է, որ սրբանկարը 
չպետք է ահասարսուռ պատկերներ 
ունենա, պետք է խորհրդանշի հա
րություն, զարթոնք, վերածնություն: 
Պատկերը մտահղացվել է Ծիծեռ
նակարբերդ այցելած ժամանակ, 
երբ փորձում  էր նախնական էս
քիզի համար մեկնակետ ընտրել: 
Թղթապանակն ու մատիտը ձեռքին՝ 
խորհրդածում էր՝ ինչի՛ց սկսել, ինչ
պե՛ս նկարել, և հանկարծ Լուսինե 
Զաքարյանի կատարմամբ՝ «Սուրբ-
Սուրբ»-ի հնչյունների ներքո (որի 
ձայնագրությունը բարձրախոսով 
լսելի  է Ծիծեռնակաբերդում) մի 
բան  է սևեռվել մտքում՝ Պատա
րագ. «Մտածեցի, որ նկարի գա
ղափարական հիմքում Պատարագը 
պետք է լինի ու ըստ որում՝ երկու 
իմաստով. մի դեպքում՝ որպես ծի
սակատարություն, որին ժողովուրդը 
մասնակցում է…., մյուս դեպքում՝ 
ժողովուրդն ինքն է պատարագվում՝ 
հանուն իր հավատքի, ազգային 
պատկանելության, իր հավատար
մության…. Եկեղեցական պատերից 
դուրս մի մեծ Պատարագ պատկե
րացրի, որին մասնակցում է ամբողջ 
ժողովուրդը՝ հոգևորականներով, 
ժողովրդի տարբեր շերտերով»:

Կենտրոնական կերպարը հո
գևորականն է, իսկ գլխավոր դե
րակատարները՝ երեխաները: 
Ինչո՞ւ մանուկները. «….Նախ՝ 
որովհետև երեխաների հանդեպ 
գործած ոճիրն ամենասարսափե
լին է, և հետո՝ երեխաների սպան
դով կարծեք թե սպանվում են այն 
ապագա երեխաները, որ իրենցից 

պիտի ծնվեին...., և ավելի է ընդգծ
վում գործած ոճրի հրեշավորու
թյունը»,— նշում է նկարիչը:

Պատկերի մեջ Մեծ եղեռնի խոր
հրդանիշը նահատակների շուրջ 
գտնվող ջարդված խաչքարերն են՝ 
իբրև մշակութային ցեղասպանու
թյուն, սրբության եղծում, որոնք 
դեպի վեր բարձրացող մասում ամ
բողջացվում են, վերականգնվում:

Ամենաբարդ խնդիրը, ըստ 
նկարչի, բազմազանություն ապա
հովելն էր: Խնդիր էր դրել՝ նկարել 
ժողովրդին՝ կերպարները չանձ
նավորելով, և որոշակի թիվ, հաշ
վելի կերպարներ չլինեին, գույները 
վառ չարվեին, այլ՝ թեթև-եթերային՝ 
աղոթքի ցանկություն առաջացնող: 
Ըստ այդմ՝ նահատակների ներկա
յությունը պատկերված է Երկնքի 
ու երկրի միջև՝ ուրվագծված Արա
րատ լեռով՝ Արևմտյան Հայաստա
նի կողմից: Սուրբ Հոգին պատկեր
ված  է Հայր Աստծո և Արարատի 
միջև, Քրիստոս պատկերված  է 
խաչվառի վրա՝ Հարուցյալ պատ
կերով: Իսկ Հայր Աստծո՝ իր նահա
տակներին ընդունող թևատարած 
պատկերը Գարեգին Բ Կաթողիկո
սի մտահղացումն է եղել:

Սրբապատկերի պատրաստ
մանը և մանրամասների քննարկ
մանը մասնակցել են տարբեր հո
գևորականներ, իսկ վերջնական 
հաստատումը սրբադասումից մի 
քանի օր առաջ՝ Գերագույն հո
գևոր խորհրդի ժողովում  է եղել. 
սրբանկարը տարվել է Մայր Տա
ճար, և հանձնաժողովի անդամնե
րի դրական արձագանքին ու հաս
տատմանն արժանացել:

Նկարիչը նշեց, որ սրբանկարն 
սկսել է պատկերել 2015 թ. հունվար 
ամսից և ավարտել նույն տարվա 
ապրիլին, իսկ ճեպանկարն ավելի 
վաղ է պատրաստել. Հայոց ցեղաս
պանության թանգարան-ինստիտու
տի գրախանութից գնված մի գիրք՝ 
վերապրած Օննիկ Կարապետյանի 
հուշերն էր ընթերցում սրբանկարը 
կերտելիս (խոսքը վերաբերում է 
Հովհաննես Կարապետյանի (Օն
նիկ Յուսուֆ) հուշագրությանը՝ 
«Վերածնված կյանք մը. երևակա
յական և իրական սարսափների 
արանքում», խմբ. և հրատ. պատր. 
Վ.  Ս.  Մաղալ յան, Երևան, ՀՑԹԻ, 
2010): Գրքում զետեղված լուսա
նկարներից մեկից նկարիչը քաղել է 
մի կերպարի էսքիզ, որոշ ձևափո
խությունների ենթարկել. դա սրբան
կարի ներքևում պատկերված, նու
ռը ձեռքին աղջնակի կերպարն է: 
Ոգեշնչվել է նաև նկարիչ Վարդգես 
Սուրենյանցի՝ Էջմիածնում ապաս
տանած գաղթականների պատկե
րող ճեպանկարների շարքից՝ գուա
շով և ջրաներկով արված:

Մինչև Մայր Տաճարի վերանո
րոգումը «Հայոց ցեղասպանության 
նահատակներ» սրբանկարը տե
ղադրված է եղել Մայր Տաճարում, 
հիմա, ինչպես վերը նշեցինք, Մայր 
Աթոռ Ս. էջմիածնի Ռուբեն Սևակի 
անվան թանգարանում: Սրբանկա
րի ութ կրկնօրինակ է պատրաստ
վել, որոնցից մեկ փոքր օրինակ 
Գարեգին Բ Կաթողիկոսը 2016 թ. 
հունիսին նվիրել  է Հռոմի Պապ 
Ֆրանցիսկոսին: Կարծում ենք, որ 
այն մոտ ապագայում կհայտնվի 
նաև Հայ Կաթողիկե և Ուղղափառ 
եկեղեցիներում ու համայնքնե
րում. առանձին դեպքերն արդեն 
իսկ նշմարելի են՝ չնայած ցաքուց
րիվ հանդիպող, համացանցային 
առանձին օգտատերերի ու ան
հատների մակարդակով:

Շուշան ԽԱՉԱՏՐՅԱՆ, պ. գ. թ.,
Հայոց ցեղասպանության 
թանգարան-ինստիտուտ

Ցեղասպանության հետևանքները Հայ Եկեղեցում
Հայոց ցեղասպանության կոր

ծանարար հետևանքները 110 
տարի անց  էլ մնում  են անդառ
նալի հայ ժողովրդի կյանքի բոլոր 
ոլորտներում։ Օսմանյան Թուր
քիայի կողմից միլիոնավոր հայերի 
ոչնչացումն ու բռնագաղթը նաև 
հոգևոր, մշակութային, մտավոր, 
բարոյական ու նյութական անչա
փելի կորուստ էր բոլորիս համար՝ 
որպես ազգի և տեսակի։

Աղետի ծավալները մինչև օրս 
մնում  են չհաղթահարված Հայ 
Եկեղեցու կյանքում ևս. ցեղաս
պանությունն անբուժելի վերք 
պատճառեց մեր Եկեղեցուն, որը 
հայկական պետականության չգո
յության, թուրքական բռնաճնշում
ների և շարունակական կոտորած
ների պայմաններում եղել է միակ 
պաշտոնական ու հեղինակավոր 
կառույցը, որ անսակարկ նվիրվել է 
հայության հավաքականության ու 
նրա հոգևոր-ազգային էության 
պահպանմանը։

19-րդ դարավերջին պատմա
կան Հայաստանի տարածքները 
բաժանված էին Ռուսական և Օս
մանյան կայսրությունների միջև։ 
Թեև պաշտոնապես Էջմիածնի 
կաթողիկոսությանն  էր պատկա
նում Եկեղեցու կենտրոնի և առաջ
նորդի դերը, սակայն հասկանալի 
պատճառներով Արևմտյան Հայաս
տանում, ինչպես նաև Թուրքիայի 
հայաբնակ շրջաններում առավել 
շոշափելի  էր Կոստանդնուպոլսի 
հայոց պատրիարքության դերը, 
որը հիմնվել է դեռևս 1461 թ.։ Կայս
րության տարածքում էին գտնվում 
նաև Սսի (Կիլիկիո) կաթողիկոսու
թյունը, Երուսաղեմի հայոց պատ
րիարքությունը և Աղթամարի հա
կաթոռ կաթողիկոսությունը։

Առաջին համաշխարհային պա
տերազմի տարիներին՝ 1914—
1918 թթ., Ամենայն Հայոց Կաթո
ղիկոսն էր Գևորգ Ե Սուրենյանցը, 
Պոլսո պատրիարքը Զավեն Տեր 
Եղիայանն  էր, իսկ Սսի կաթո
ղիկոսը՝ Սահակ Բ Խաբայանը։ 
Նրանք էին, որ ականատես եղան 
իրենց բանավոր հոտի տառա
պանքներին ու սպանդին։

Դե ռևս  աշ խարհամարտից 
առաջ՝ 1912 թ. սեպտեմբերի 4-ին, 
Պոլսո պատրիարք Հովհաննես Ար
շարունին Գևորգ Ե Ամենայն Հայոց 
Կաթողիկոսին ուղղված նամակում 
գրում էր. «Սկսվեց նոր ժամանա
կաշրջանը՝ ամենուր լի նոր չարիք
ներով, և այժմ, մասնավորապես, 
նրանց համար բեմ հանդիսացան 
Վանի, Աղթամարի, Բիթլիսի, Մուշի, 
Սերտի թեմերը. նորերս ստացված 
հեռագրերը հայտնում են սպանու
թյունների, ավերածությունների, 
կանանց առևանգման և նույնիսկ 
անչափահասների իսլամացման 
մասին»։ Պատրիարքը Կաթողի
կոսին խնդրում  էր հայրական 
ցուցում կամ խորհուրդ տալ՝ խե

լամիտ և  գործնական 
ել քեր գտնելու ստեղծ
ված իրադրությունում, 
և Գևորգ Ե Կաթողիկոսը 
դիմում  է Կովկասի փո
խարքա Վորոնցով-Դաշ
կովին՝ խնդրելով ռուս 
ժողովրդից և  ռուսաց 
կայսրից պաշտպանու
թյուն և  հովանավորու
թյուն Օսմանյան կայս
րությունում բնակվող 
հայերի համար։

Արդեն աշխարհա
մարտի տարիներին, երբ 
սկսվեց Հայոց ցեղաս
պանության հրեշավոր 
ծրագրի իրականացման 
վճռական փուլը, հայե
րին կոտորում էին և աք
սորում ոչ միայն ազգա
յին պատկանելության, 
այլև քրիստոնյա լինելու 
համար։ Բռնի թրքաց
ման մեթոդներ կիրառ
վեցին նաև Օսմանյան 
Թուրքիայում բնակվող այլ ազգերի՝ 
քրդերի, արաբների, չերքեզների, 
մահմեդական վրացիների և  այ
լոց հանդեպ, սակայն այս ազգերը 
և ժողովուրդները չոչնչացվեցին:

Այո՛, հայ ժողովրդի նկատմամբ 
ցեղասպանության կազմակերպ
ման հիմնական պատճառներից 
մեկը նաև հայերի քրիստոնեական 
դավանանքն  էր: Հենց դրանով  է 
բացատրվում այն փաստը, որ 
Արևմտյան Հայաստանում և ընդ
հանրապես Թուրքիայում կոտո
րածների առաջին թիրախ  էին 
դառնում Հայոց Եկեղեցու սպասա
վորները:

Թուրքական կառավարությու
նը, որն Առաջին աշխարհամար
տին մասնակցում էր ջիհադի՝ իս
լամական սրբազան պատերազմի 
անվան տակ, իրականում ոչ մի 
կրոնական խղճմտանքի, անգամ 
իսլամի հետ հոգևոր որևէ առնչու
թյուն չուներ։ Ինչպես իր հուշերում 
նշում է Կոստանդնուպոլսում ԱՄՆ 
դեսպան Հենրի Մորգենթաուն. 
«Գործնականում նրանք բոլորն 
աթեիստներ էին, որոնք մահմեդա
կանության հանդեպ ավելի հար
գանք չունեին, քան քրիստոնեու
թյան, և  նրանց միակ մղիչ ուժը 
սառնասիրտ, հաշվարկված պե
տական քաղաքականությունն էր»։ 
Կրոնը, ըստ Մորգենթաուի, նրանց 
համար քարոզչության գործիք էր՝ 
թուրք ժողովրդական զանգվածնե
րին ոչ միայն Անտանտի կազմում 
կռվող քրիստոնյա երկրների, այլև 
հայերի դեմ տրամադրելու համար։

Փաստերը վկայում են, որ 1915-
ի ցեղասպանությանը զոհ է դար
ձել ավելի քան 1200 հայ հոգևորա
կան։ Զավեն պատրիարքի՝ 1915 թ. 
դեկտեմբերի 28-ին ԱՄՆ հայոց հո
գևոր հովիվ Արսեն վրդ. Վեհունուն 
գրած նամակում կարդում  ենք. 

«Առաջնորդներից Կարնո Սմբատ 
եպիսկոպոս Սաատեթյանը իր ժո
ղովրդին հետ դեպի Միջագետք 
տարված ժամանակ Քեմախի մո
տերը հրոսակներու կողմե սպան
ված  է: Տրապիզոնի Գևորգ ծ. 
վարդապետ Թուրյան, Կարնո պա
տերազմական ատյանին ղրկված 
ըլլալով, ճամփան սպանված  է: 
Շապին Գարահիսար Վաղինակ 
ծ. վարդապետ Հազարապետյան 
կախաղանի վրա իր հոգին ավան
դած  է տեղական վճիռով: Մշո 
Վարդան ծ. վարդապետ Հակո
բյան բանտին մեջ բրածեծ մահա
ցած Է: Տիգրանակերտի Մկրտիչ ծ. 
վարդապետ Չլղատյան բանտին 
մեջ գանահար սպանված  է: Եվ
դոկիայի Շավարշ ծ. վարդապետ 
Մահակյան, ձերբակալվելով Մե
բաստիա, ղրկված ատեն ճամբուն 
սպանված է: Խարբերդի Պսակ ծ. 
վարդապետ Տեր-Խորենյան շղթա
յակապ դեպ Տիգրանակերտ այլոց 
հետ ղրկված ատեն խողխողված է: 
Յոզղատի Ներսես եպիսկոպոս 
Դանիել յան Սեբաստիո մոտերը 
Ալիսի ափերուն վրա ուրիշ 450 
յոզղատցիներու հետ սպանված է: 
Եդեսիո Արտավազդ ծ. վարդա
պետ Գալենտերյան քաղաքին մեջ 
սպանված է ուրիշ 60—70 հայերու 
հետ վերջին ջարդեն առաջ: Բա
լուի Եզնիկ եպիսկոպոս Գալփակ
ճյանի, Բազելի Սուրեն ծ. վարդա
պետ Գալեմյանի, Սղերդի Եղիշե 
վարդապետ Չանոյանի, Չարսան
ճագի Գևորգ ծ. վարդապետ Նալ
բանդյանի, Երզնկայի և Քեմախի 
Մել քիսեդեկ վարդապետ Հովի
վ յանի, Սամսոնի Համազասպ ծ. 
վարդապետ Եղեսյանի և Կյուրինի 
Խորեն եպիսկոպոս Դիմաքսյա
նի մահը ստույգ  է, բայց պարա
գաները տակավին անծանոթ կը 
մնան: Կեսարիո Խոսրով եպիսկո

պոս Պեհրիկյան մշտնջենական 
և Պրուսայի Պարգև ծ. վարդապետ 
Դանիել յան հնգամյա բերդարգե
լության դատապարտված են, սա
կայն հայտնի չէ, թե ուր գտնվին: 
Նիկոմիդիո Ստեփանոս եպիսկո
պոս Հովակիմյան, Կոնիայի Գա
րեգին վարդապետ Խաչատրյան 
և Պանդրմայի Կարապետ եպիս
կոպոս Մազլումյան տարագր
ված են իրենց հոտին հետ, և առա
ջինը՝ Հալեպ, երկրորդը՝ Մումպիճ, 
երրորդը՝ Քելիսի Ազիզիե գյուղը: 
Ասոնցմե զատ ողջ մնացող առաջ
նորդներն  են՝ Գնել եպիսկոպոս 
Գալեմքերյան, որ կմնա Սեբաս
տիո տան մը մեջ արգելափակ, 
Իզմիրի Մատթեոս եպիսկոպոս 
Ինճյան և Հաճնի Պետրոս եպիս
կոպոս Սաբաճյան իրենց վիճակ
ներու մեջ: Չխնայելով նույնիսկ 
Կիլիկիո Սահակ կաթողիկոսը, որ 
Հալեպի քովերը՝ Պապ աքսորվե
ցավ և ապա ղրկվեցավ Երուսա
ղեմ, ուր կմնա այժմ»։

Պետք է նշել նաև, որ որոշ հո
գևորականներ, չենթարկվելով հա
մատարած աքսորի հրամանին, 
զենք էին վերցնում և մասնակցում 
ինքնապաշտպանական կռիվնե
րին, որոնք քիչ թվով բնակավայրե
րում իրականացվում էին։

Թուրքական կառավարությունը 
1916 թ. հուլիս-օգոստոսին լուծա
րեց Պոլսո հայոց պատրիարքու
թյունը, իսկ Զավեն պատրիարքը 
կառավարական հրամանով աք
սորվեց Բաղդադ։

Այսպիսով՝ 1200-ից ավելի հո
գևորականների ջարդ, թեմերի 
առաջնորդների գլխատում, հո
գևոր առաջնորդների աքսոր. ցե
ղասպանությունը նաև մեր ազ
գային ինքնության մաս կազմող 
քրիստոնեության և Հայ Եկեղեցու 
դեմ ծրագրված քաղաքականու

թյան իրագործում էր։ Ստեղծված 
իրավիճակում միայն Գևորգ Ե Կա
թողիկոսն  է մնում եկեղեցական 
առաջնորդ, որ պետք  է հովվա
կան խնամքի տակ պահեր իր ժո
ղովրդին։

Էջմիածնում Արևմտահայաստա
նից գաղթող հայության հեղեղ էր՝ 
սկսված դեռևս 1914 թվականից։ 
1914 թ. դեկտեմբերի 28-ին իր՝ թիվ 
1990 հայրապետական կոնդակով 
Գևորգ Ե-ն ստեղծեց Էջմիածնի 
Եղբայրական օգնության կոմիտե՝ 
գաղթական հայերին և վիրավոր 
զինվորներին աջակցելու համար։ 
Գաղթական հայության հիմնական 
մասը տեղավորվեց Երևանին մոտ՝ 
Քանաքեռ, Արամուս, Բաշգառնի, 
Շիրաբաթ և Նորագավիթ գյուղե
րում: Սբ. Էջմիածնի Եղբայրական 
օգնության գլխավոր կարգադիր 
հանձնաժողովի՝ 1915 թ. հունվարի 
24-ի նիստում որոշվեց.

1. Կանոնավոր կազմակերպել 
գաղթականներին խնամելու և կե
րակրելու գործը.

2. Միաժամանակ անցկացնել 
միանման վիճակագրություն.

3. Գաղթականներին բաժանել 
հագուստ և անկողին.

4.  Ամենուր կազմակերպել 
բժշկական օգնություն.

5 .Գաղթականների  համար 
ստեղծել բարենպաստ պայման
ներ, բացել բաղնիքներ.

6. Ամեն կերպ նպաստել անտեր 
ու չքավոր երեխաների խնամքին 
ու ուսմանը.

7. Աշխատանքի ընդունակների 
համար աշխատանք կազմակեր
պել.

8. Ունենալ հատուկ չափաբերա
կան մատյան Թուրքիայից, Պարս
կաստանից և այլ վայրերից գաղ
թող փախստականների համար։

Այդ տարիներին գաղթականնե
րի շրջանում բռնկված տարատե
սակ համաճարակներից զոհեր 
եղան նաև Մայր Աթոռի միաբանու
թյան շարքերում. վախճանվեցին 
Եփրեմ եպս. Սուքիասյանը, Վահան 
վարդապետը, Բաբգեն վարդապե
տը։ Մահից հազիվ փրկվեց Գարե
գին վրդ. Հովսեփյանը։

Հսկայական էր նաև Եկեղեցու 
կրած գույքային կորուստը։ Թվերը 
ամենախոսունն են այս հարցում։ 
Եթե Առաջին աշխարհամարտից 
առաջ Օսմանյան կայսրության 
տարածքում գործել  են ընդհա
նուր թվով 2138 վանք ու եկեղեցի 
և 2249 ծուխ, ապա պատերազմից 
հետո մնացել են գործող 38 եկեղե
ցի և 42 ծուխ։ Անհաշվելի են արժե
քավոր ձեռագրերի, միջնադարյան 
մագաղաթների, խաչքարերի, եկե
ղեցական սրբազան պարագանե
րի կորուստները։

1918 թ. Մուդրոսի զինադադա
րով Օսմանյան Թուրքիան պաշտո
նապես պարտվող ճանաչվեց, ինչի 
հետևանքով ստիպված եղավ նույն 
թվականի նոյեմբերին վերականգ
նել Պոլսի հայոց պատրիարքությու
նը։ Զավեն պատրիարքը 1919 թ. 
վերադարձավ Կոստանդնուպոլիս։ 
Վերահաստատվեց նաև Սսի Կիլի
կիո կաթողիկոսությունը։ Սակայն 
պատճառված վնասներն այդ
պես էլ մնացին չփոխհատուցված, 
իսկ բոլոր վերքերը՝ չամոքված։

Եկեղեցին ոչ մի ջանք չխնա
յեց՝ հոգալու հայ գաղթականների 
կարիքները, փրկելու Արևել յան 
Հայաստանի պահպանված հատ
վածը թուրքական հետագա բռնա
զավթումից ու կոտորածներից, 
վերականգնելու այդտեղ դարերով 
կորսված հայկական պետականու
թյունը և ամրագրելու այն հիմքերը, 
որոնց վրա այսօր հառնում է մեր 
ազգային-պետական ինքնությունը։

Էդվարդ սրկ. ՔԵՇԻՇՅԱՆ
Սոնա ՔԵՇԻՇՅԱՆ

Մշո Սուրբ Առաքելոց վանք, 2010 թ. լուսանկար

Հայոց դարպասը
(հատված Վիլֆրիդ Էգգերսի համանուն վեպից)

Անահիտ Պետրոսյանը նստած էր 
վերջից վեցերորդ շարքում՝ այն
քան հեռու, որ տեսադաշտն ազատ 
լիներ ու ոչ շատ հեռու առջևից, որ 
նրան չեզոք հյուր համարեն: Ապ
րիլ յան այդ ուրբաթ երեկոյան նա 
վաղ էր եկել, որ տեսներ, թե ինչ 
հասարակություն կհայտնվեր հին 
մարզասրահում:

Օդի սառը հոսքն ինքն իրեն բաց
վող դռնից ներս էր բերում նոր այ
ցելուների՝ հիմնականում, իհարկե, 
թուրքերի: Անահիտը սև մազերը 
գցեց ականջի հետևը՝ ավելի լավ 
շուրջը տեսնելու՝ առանց ուշադրու
թյուն գրավելու: Նա պատրանքներ 
չուներ: Երբ պատկանում ես մի ժո
ղովրդի, որին փորձել են բնաջնջել, 
չես կարող երբևէ լավատես լինել: 
Լավատեսությունը բնորոշ  է այն 
մարդկանց, որոնք աչք են փակում 
չարի առաջ, որովհետև նրանք 
ուզում են հարմարավետ ապրել: 
Հարմարավետ է ապրում նա, ով 
քամահրում է աշխարհը....

Մեզ կթաղեն, եթե մենք չպայքա
րենք: Հետո՝ հարյուր տարի անց, 
նրանք իրավացի դուրս կգան....

Այսօր  էլ այդ Ալի Սոյլեմեզօղլի 
կոչվածի զեկուցումն էր, հաջորդիվ՝ 
«Թուրքիան և հայերը. բարդ հարա
բերություն» նշանաբանով քննար
կումը: Թեմայի վերաբերյալ մարդը 
գիրք է հեղինակել, հիմնել է միու
թյուն ու այն դիտավորյալ անվանել 
«Երկխոսություն հանուն խաղաղու
թյան»՝ ենթադրաբար հանրօգուտ 
ու ազատված հարկերից:

Հրավերներ  է ուղարկել նաև 
արտասահմանյան շահերը ներ
կայացնող միությունը: Թող լինի 
մտքերի փոխանակում, ինչը վերջ 
կդնի թուրքերի և  հայերի միջև 
եղած խնդրին, ամեն դեպքում այն 
մոտ կլինի դրան: Երկու կողմերն էլ 
պետք  է արտահայտվեն, ազատ 
արտահայտվեն, սրտերը հովաց
նեն: Հեմշտեդի օրաթերթի մշակու
թային էջի հիմնական ցուցումն է 
սա: Լավ է հնչում: Բայց հայերի ու 
թուրքերի միջև ոչինչ խաղաղ չէր, 
սառը պատերազմ էր տիրում....

Անահիտը երջանիկ  էր, որ իր 
տատիկից թուրքերեն  էր սովո
րել: Նա ստացել  էր էլեկտրոնա
յին նամակ, որը թուրքերի մեջ 
պտտվում  էր, ուր ասվում  էր. 
«Առաջին անգամ Գերմանիա
յի պատմության մեջ հաջողվել  է 
պաշտոնական շրջանակներում 
կազմակերպել մի միջոցառում, 
որի ժամանակ մենք կարող  ենք 
Հայոց ցեղասպանության պնդումը 
բացահայտել այնպիսին, ինչպիսին 
կա՝ սուտ ու վիրավորանք թուրքիզ
մին: Ամբողջ երկրում մենք պետք է 
բոլոր ինստիտուտներին հասանելի 
դարձնենք նման միջոցառումների 
իրականացումը: Բոլոր թուրքերի 
հայրենասիրական պարտքն է՝ այս 
երեկոյին ներկա լինել»:

Անահիտը թարգմանեց այդ մե
գալոմանիայով տառապողի նա
մակը և  ուղարկեց քաղաքապե
տին ու քահանային, որը պետք է 
որպես մոդերատոր հանդես գար: 
Երկուսն էլ ջղայնացած մերժել են 
իրենց մասնակցությունը երևի 
հենց մի հայացքից, ինչի համար 
Անահիտը շատ հպարտ  էր: Եթե 
նրանք ընթերցած լինեին գիրքը, 
ավելի վաղ դա կանեին....

Ա յ ն  ժ ա մ ա ն ա կ  թ ո ւ ր ք ե ր ը 
փրկել էին իմ երիտասարդ նախա
տատիկին, երբ նա պատերազմի 
ավարտին հասել էր Ուրֆա. նրան 
հասցրել են մի տան մուտքի մոտ, 
ներս բերել ու թաքցրել նրան: Հղի 
այրին, երբ շուրջկալը վերջացել էր, 
գոյատևել  է հետնաբակում՝ մութ 

սենյակներում: Երեք ամիս անց 
նա Լիբանանում՝ ֆրանսիացինե
րի մոտ էր, որտեղ էլ ունեցավ իր 
երեխային՝ իմ տատիկին, և հայի 
արյունը նորից սկսեց հոսել: Եվ ես 
չէի լինի առանց Ուրֆայի այդ թուր
քերի, որոնք իրենց կյանքը վտան
գեցին: Նրան թուրքեր  են եղել, 
որոնց ես իմ գոյության համար 
պարտական եմ, անիծյա՛լ...

Եկան նաև մի քանի քուրդ: Իրա
կանում նրանք քրդեր չեն, այլ 
զազաներ, և  նրանցից շատերը, 
որոնք ապրում  են Հեմշտեդում 
կամ շրջակայքում, եկել են Բինգյո
լի և Էլազըղի մարզերից....

Շուրջբոլորը բաբելոնյան խառ
նաշփոթություն. նախ՝ թուրքերեն, 
զազայերեն, քրդերեն՝ բոլոր բար
բառներով, բայց նաև՝ իտալերեն, 
իսպաներեն, արաբերեն, իսկ տեղ-
տեղ՝ գերմաներեն: Բացի թուրքե
րից, իհարկե, ոչ ոք չգիտեր՝ ինչ 
պետք է քննարկվի: Այդ ընթացքում 
համարյա դարձավ ութն անց կեսը, 
իսկ մարդիկ անընդհատ ներս են 
գալիս: Դահլիճը լցվեց:

Երբևէ տեսե՞լ ես թուրքական մի
ջոցառում, որն սկսած լիներ ճիշտ 
ժամանակին:

Բեմի վրա՝ բաց համակարգչի 
հետևում, թաքնվել էր մոխրագույն 
մաշկով, սպիտակահեր մի մարդ: 
Նա հագին ուներ դարչնագույն 
ժակետ, թողնում  էր լուրջ գիտ
նականի տպավորություն, ինչը 
շեշտում  էր հանգիստ պահված
քով ու իրար վրա դրած ձեռքերով, 
և  անունն  էր Սոյլեմեզօղլի: Նրա 
կողքին արտասահմանյան խորհր
դի նախագահն  էր՝ Մոխթարզա
դան՝ Աֆղանստանից. մի հայտնի 
դեղագործ, որը կազմակերպում էր 
իր հին հայրենիքի ռազմական 
շրջանների բարեգործական մա
տակարարումները: Երևի դա իր 
պարտքն էր համարում՝ թույլ չտալ՝ 
երեկոն փչացնեն: Վերջապես, փո
խըմբռնման փորձի դեմ առարկե
լու ոչինչ չկար:

Երբ Էլ Մոխթարզադան խոսք 
վերցրեց, Անահիտը հետ նստեց ու 
խորը շունչ քաշեց: Նա ուզում էր 
ամեն դեպքում հանգիստ մնալ: 
Սոյլեմեզօղլին կոկորդը մաքրեց, 
վիզը հավի նման ձգեց տարբեր 
ուղղություններով, գրչով խփեց 
ջրի բաժակին, մինչև որ մարդիկ 
աստիճանաբար հանգստացան, 
և վերջինն էլ հասկացավ, որ միջո
ցառումն սկսվել է: Երբ Էլ Մոխթար
զադեն ափսոսանքով հիշատակեց 
քաղաքապետի և քահանայի բա
ցակայությունը, խոսքը փոխանցեց 
Սոյլեմեզօղլուն: Ինչքան հաճախ է 
Անահիտը լսել այն, ինչ հիմա տեղի 
կունենա, այնքա՛ն հաճախ, որ հա
մարյա ի վիճակի չէ այլևս դրանք 
լսելու, մանավանդ որ այդ սուտա
սանի գիրքը ի՛նչ տանջանքներով է 
ընթերցել: Դա չորրորդ կարգի հե
ղինակի անհաջող գործ էր, որին 
ոչ մի քննադատ չի անդրադառնա:

Հռչակավոր Dolchstosslegende-
ն (բառացի թարգմանությամբ՝ 
դաշույնի հարվածի լեգենդ: Այս 
հասկացությունը իրականում նշա
նակում է պատմության կեղծում, 
սուտ։ Այն հորինվել է Առաջին հա
մաշխարհային պատերազմից հե
տո Գերմանական կայսրության 
ռազմական ղեկավարության կող
մից՝ նպատակ ունենալով հերքել 
Առաջին աշխարհամարտում Գեր
մանիայի պարտության մեղքի իր 
մասը՝ պատասխանատվությունը 
գցելով հանրային և քաղաքական 
գործիչների վրա), որը հարյու
րավոր տարիների անընդհատ 
կրկնությամբ այնքա՛ն իրական էր 

դարձել, ինչպես Իմաստուն Զիո
նի արձանագրությունները: Միշտ 
լինում  են բավական քանակով 
անգրագետներ, բերանբացներ 
և հիմարներ, որոնք հավատում են 
դրան, և  քանի որ թուրքերի մեջ 
այդ տեսակը շատ է, հիմնականում 
այդպիսիներին գտնում են նրանց 
մեջ: Իբր Առաջին համաշխարհա
յին պատերազմում հայերը միա
ցել են ռուսներին ու միասին գոր
ծել, որ երկրի արևելքը թուրքերից 
խլեն, իբր ունեցել են ընդհանուր 
գաղտնի զինապահեստ, օրինակ՝ 
Վանում՝ հեղաշրջում և  մուսուլ
ման հարևանների վրա բազմաթիվ 
բռնի հարձակումներ նախապատ
րաստելու համար, և  Անտանտի 
ուժերի կողմից ճնշված երիտթուր
քերի կառավարությանը ոչինչ չէր 
մնում անել, քան վերաբնակեցնել 
հայերին երկրի հարավային, հսկե
լի բնակավայրերում: Ընդ որում՝ ոչ 
ճիշտ կազմակերպման և բնակչու
թյան կողմից կատարվող խախ
տումների պատճառով մի քանի 
հազարը մահացել  են, ինչը դա
ժան ու ցավալի էր և արժանի՝ մեծ 
կարեկցանքի, բայց որը չի կարելի 
ցեղասպանություն անվանել: Բայց 
սա դեռ բավական չէ. իբր ոչ թե 
թուրքերն են պարբերաբար սպա
նել հայերին, այլ հակառակը՝ հայե
րը, որոնք Կովկասում թաքնվել էին 
ռուսների մոտ, սպանել են երեք մի
լիոն մուսուլմանի:

Անահիտը ճանաչում է Սոյլեմե
զօղլուն ու նրա նմաններին. նա 
թուրքապաշտպան մի բանակի 
անդամ  է: Միշտ, երբ որևէ տեղ 
խոսք է բացվում հայերի ցեղաս
պանության մասին, ողողում  են 
թերթերը, ռադիոհաղորդումները, 
հեռուստաքննարկումները: Շա
տերը՝ մասնագիտությամբ լրագ
րողներ, դա դարձնում են եկամտի 
աղբյուր, և դրանցից մեկը Սոյլեմե
զօղլին է:

Այս կարգի միջոցառում Հեմշ
տեդում առաջին անգամ չէ: Այն 
գովազդում  են գեղեցիկ ասույթ
ներով՝ «Ատելությունը լուծում չէ», 
«Կոչ երկխոսության ու խաղաղու
թյան»: Դա ծածկում է պատմական 
հիմքերը։ Բոլոր այն երկրներում, 
որտեղ քննարկվում է այս թեման, 
առաջանում է լարվածություն, հիմ
նականում՝ Ֆրանսիայում, Շվեյցա
րիայում, Կանադայում, ԱՄՆ-ում, 
ուր ապաստանել  էին կենդանի 
մնացած հայերը: Այս ստախոսնե
րի բանակը մի շարունակություն է, 
երևի նաև թուրքական արտաքին 
քաղաքականության մի մաս: Ով 
խոսում է Հայոց ցեղասպանության 
մասին, բերանը փակում են:

Համարյա մի ամբողջ ժամ մար
դը խոսեց, իր կարծիքը հաստա
տեց՝ գրքից քաղվածքներ անելով՝ 
այդ ընթացքում արժանանալով 
ծափահարության: Տարբեր տե
ղերից բարձրանում  էին հավա
նության փսփսուքներ: Անահիտը 
նկատեց իր մոտ նստած իտալացի 
կնոջ հարցական հայացքները:

Դու չես կարող փախչել քո ճա
կատագրից, եթե հայ ես.... Անահի
տը սառնասիրտ ու զուսպ է դար
ձել, որովհետև առաջին անգամ 
չէր, որ հայտնվում է նման մարտե
րի մեջ:

Դու միայն դիմանում ես, եթե 
սառն ես մնում. հուզվածը վատ է 
կրակում:

Վերջում Սոյլեմեզօղլին ասաց, որ 
ժամանակն է՝ թուրքերի ու հայերի 
բարդ հարաբերությունը վերանա
յել անկեղծության ու արդարության 
հիմքով: Դեղագործը շնորհակալու
թյուն հայտնեց Սոյլեմեզօղլուն հա

ջող զեկուցման համար և քննարկ
ման առաջարկ արեց:

Անահիտը կանգնեց.
— Մի հարց կարելի՞ է...
— Այո՛, խնդրեմ,— Սոյլեմեզօղլին 

ժպտաց;
Նա չճանաչեց Անահիտին: Եր

բեմն հնարավոր չէ տարբերել հա
յին թուրքից: Երկուսն էլ ունեն մուգ 
մաշկ, դարչնագույն աչքեր և սև 
մազեր:

— Գոյություն ունի գերմանացի 
նախկին դեսպանի մի փաստաթուղթ 
Մոսուլում: Նրա անունն էր Վալթեր 
Հոլշտայն: Նա հայտնել է, որ Մո
սուլից Հալեպ տանող ճանապար
հի շատ հատվածներում կարելի էր 
տեսնել այնքան կտրված մանկական 
ձեռքեր, որ դրանցով կարելի է ամ
բողջ ճանապարհը սալահատակել: 
Ձեզ ծանո՞թ է այս աղբյուրը... Դուք 
դրան անդրադարձե՞լ եք...

— Է՛հ, ես…
— Ես համոզված  եմ՝ Ձեզ այն 

ծանոթ չէ, Դուք այն չեք օգտա
գործել: Վալթեր Հոլ շտայնը նաև 
հայտնել է, որ տեսել է՝ ինչպե՛ս են 
ժանդարմ հսկիչները Դիարբեքի
րում և Մարդինում բնակչությունից 
պահանջում հայերին սպանել: Ինչ
պես նա հայտնում է, Նուսայբինի 
հարավում՝ ամբողջ ճանապարհի 
վրա, կարելի էր տեսնել կեռ թրերով 
շուրջբոլորը վազող մահմեդական
ների: «Ermeni՝ այսինքն՝ հայե՜ր»,— 
ամենուր այսպես էին գոռում: Իսկ 
Դուք գիտե՞ք Ստամբուլում ամերի
կյան դեսպան Հենրի Մորգենթաուի 
կենսագրությունը: Նա բազմիցս 
եղել է Թալեաթ փաշայի մոտ՝ ազ
դելու, որ հայերի կոտորածն ընդ
հատեն: Դուք սա գիտեի՞ք և այն 
օգտագործե՞լ եք:

— Մորգենթաո՞ւ, ա՛հ, այդ հրեան. 
նրա՞ն նկատի ունեք։ Նրա պատկե
րացումները սխալ են, ու դրանք 
ապացուցված  են, որոշ տվ յալ
ներ վիճարկելի են, ու ակնհայտ է, 
որ նա…

— Ո՞վ է դա ապացուցում, Դո՞ւք...
— Ե՛ս… Ես  եմ հաստատում... 

Դուք, իհարկե, դիտավորյալ չեք 
ցանկանում հենց Գերմանիայում 
պնդել, որ հրեան չի կարող վստա
հելի լինել, որովհետև նա հրեա է: 
Սակայն մեկ այլ բան՝ Օսմանյան 
կայսրությունում և  մինչև այսօր 
Թուրքիայում գործածական խոշ
տանգումը՝ զոհի հետևը ուժով դա
գանակ խոթելը...

— Դա ի՞նչ կապ ունի թեմայի հետ:
— Մե՛ծ կապ: Մարտին Նիպագեն, 

որը 1913—1916 թթ. որպես ուսու
ցիչ աշխատում էր Հալեպի գերմա
նական դպրոցում, հայտնել է այն, 
ինչ իրեն պատմել են Բաղդադի եր
կաթգծի ինժեներները, իմիջիայլոց, 
ամեն ինչ՝ գերմաներեն՝ Վիլհելմ 
Պրեսելի ղեկավարությամբ, ամեն 
ինչ՝ կապված Թուրքիայի հետ: 
Ես դա անգիր գիտեմ, ես մեջբե
րում եմ. «Նրանք հայտնել են, որ 
երկաթուղու թմբի մերձակայքում՝ 
Թել Աբյադի և  Ռասուլայնի մոտ, 
մասսայաբար թափված էին բռնա
բարված կանացի մարմիններ՝ 
նույն տեսարանով...

Հարևան աթոռին նստած իտա
լացի տիկինն աչքերը փակեց ձեռ
քերով և շշնջաց՝ Սարսափելի՜ է...

— Եվ հիմա հրապարակեք մեկ 
ոչ թուրք պատմաբանի անուն, որը 
կիսում է ձեր պնդումը: Չկա այդ
պիսին,— շարունակեց նա, մինչ 
Սոյլեմեզօղլին կբացեր բերանը,— 
կան միայն թուրք գրողներ, որոնք 
մերժում են Անատոլիայի հայերի 
ցեղասպանությունը, և ոչ ոք նրան
ցից չի ասում ճշմարտությունը: 
Բայց վատն այն է, որ նրանք գի

տեն ճշմարտությունը, գիտեն ու 
ստում են: Ու գիտեն, որ դա մնա
ցածները գիտեն, ու դրա համար 
ստիպված են լինում միշտ արդա
րացնող միջոցառումներ կազմա
կերպել, և հե՛նց Հեմշտեդում, որտեղ 
համարյա թե հայ չկա, որոնց հետ 
նրանք կարողանային ընկերանալ:

Անահիտը գոհ  էր: Նա կա
րող էր դեռ քահանա Լեփսիուսին 
ու գրող Արմին Վեգներին ու նաև 
փաստաթղթերով, նամակներով, 
հեռագրերով, լուսանկարներով 
լեցուն ԱԳՆ-ի նախարարության 
արխիվն օրինակ բերել: Էլ չեմ խո
սում Տիգրան Անդրեասյանի նկար
ների մասին, որոնք Ֆրանց Վեր
ֆելն իր «Մուսա լեռան քառասուն 
օրը» վեպի մեջ տեղադրել է....

Սոյլեմեզօղլին երկարեցրեց վիզը, 
նա բացեց բերանը, բայց աֆղանս
տանցի դեղագործն առաջ ընկավ.

— Խնդրում եմ,— մենք պատմա
բաններ չենք, ես կցանկանայի լսել 
հարցեր ու ավելի շատ դիտար
կումներ, կինը…. Կներեք, ի՞նչ է Ձեր 
անունը։

— Իմ անունն Անահիտ Պետրո
սյան է, ես հայուհի եմ և նորից եմ 
ուղղում հարցս պարոն Սոյլեմեզօղ
լուն. գոյություն ունի՞ որևէ թուրք՝ 
գոնե մեկ պատմաբան, որ կկիսի 
Ձեր միտքը: Խնդրում  եմ՝ ասեք, 
նշեք գոնե մեկին:

Սոյլեմեզօղլու վիզն այնքան կար
ճացավ, որ նա կարողացավ այս ու 
այն կողմ շարժել կրիայի նման.

— Արխիվի ուսումնասիրությու
նը... Այն շտապ պետք է, որովհե
տև մինչև հիմա փաստացի թերի 
հիմքեր ունի...

Դեղագործը, մի արդարամիտ 
մարդ, ինչպիսին հիմա Անահիտը, 
ճանաչեց, ընդհատեց Սոյլեմեզօղ
լուն ու հայտարարեց.

— Ուրեմն չկա՞ ոչ մեկը...
Սոյլեմեզօղլին անմիջապես 

չպատասխանեց, և  շարքերում 
մռթմռթոց բարձրացավ:

— Zur,— նա լսեց հետևից՝ այնտե
ղից, ուր նստած էին ալեվինների 
ընտանիքները: Նա զազա էր, իսկ 
դա նշանակում էր՝ «Սուտ»: Անա
հիտը հաղթեց: Նա թիկունքում 
զգում էր թուրքերի սառը հայացք
ները, և սիրտը խառնեց: Եթե ես 
այստեղ մնամ, հետ կտամ:

Անահիտը կանգնեց և նստածնե
րի միջով ճանապարհ բացեց դե
պի ելք....

Գերմաներենից 
թարգմանությունը՝ 

